
MINUTI

Il-Minuti ta’ Laqgħa Nru 6 tas-6 ta’ Novembru 2017, ġew ikkonfermati.



DISKUSSJONI DWAR IR-RAPPORT TAL-AWDITUR INTITOLAT AN INVESTIGATION OF PROPERTY TRANSFERS BETWEEN 2006 AND 2013: THE TRANSFER OF THE PROPERTY AT 83 SPINOLA ROAD, ST JULIAN’S (KONT.)

IĊ-CHAIRPERSON (Onor. Beppe Fenech Adami):  Nibda billi nsejjaħ lis-Sur Vincent Farrugia sabiex jersaq mal-mejda.

Is-Sur Vincent Farrugia resaq mal-Mejda tal-Kumitat.

IĊ-CHAIRPERSON:  Is-Sur Vincent Farrugia huwa assistit mill-avukat tiegħu li nitolbu jersaq ukoll fuq il-Mejda.  

Sur Farrugia, inti ġejt imħarrek sabiex tixhed quddiem dan il-Kumitat u għalhekk se jingħatalek il-ġurament. 

IS-SUR VINCENT FARRUGIA: Jiena, Vincent Farrugia, naħlef li ngħid is-sewwa, is-sewwa kollu, u xejn ħlief is-sewwa. Hekk Alla jgħinni.

IĊ-CHAIRPERSON: Sur Farrugia, issa se jsirulek mistoqsijiet mill-Membri ta’ dan il-Kumitat. Inti obbligat twieġeb għal dawn id-domandi, kemm-il darba ma jidhirlekx li dawn ikunu qegħdin b’xi mod jinkriminawk. Għandek dritt tkun assistit mill-avukat tiegħek u għandek dritt tikkonsulta miegħu fejn jidhirlek li għandek tikkonsulta, però ma jistax iwieġeb għalik hu.  Qabel nibdew, għandkom xi stqarrija x’tagħmlu?

L-AVUKAT PETER FENECH (Konsulent legali): Is-Sur Farrugia għamel xi punti dwar fejn kien involut hu għax ma jistax jiftakar ċerti dettalji.

ONOR. ROBERT ABELA: M’għandix diffikultà li jirriferi għalihom.
IĊ-CHAIRPERSON: Is-Sur Farrugia għandu xi dikjarazzjoni lesta li jixtieq jaqraha qabel ma jibda jixhed?

L-AVUKAT PETER FENECH: M’hemmx għalfejn. Fil-każ imbagħad jagħtiha wara; se jirriferi għaliha.

ONOR. ROBERT ABELA: Sur Farrugia, l-ewwel nett inti x’tagħmel fil-ħajja, jekk jogħġbok?

IS-SUR VINCENT FARRUGIA: Jien qiegħed fil-kummerċ. M’iniex xi spekulatur tal-bini...

ONOR. ROBERT ABELA: Staqsejtek x’tagħmel biss. Għadna lanqas wasalna li inti involut fil-bini.

IS-SUR VINCENT FARRUGIA: Jien involut fil-kummerċ.

ONOR. ROBERT ABELA: X’tip ta’ kummerċ?

IS-SUR VINCENT FARRUGIA: Jien qiegħed fit-textiles, retail, indaħħal ukoll xi insurance...

ONOR. ROBERT ABELA: Inti spjegajt li m’intix spekulatur tal-bini.

IS-SUR VINCENT FARRUGIA: Sewwa.

ONOR. ROBERT ABELA: Però involut fis-settur tal-kostruzzjoni?

IS-SUR VINCENT FARRUGIA: Li nixtri dejjem żammejtu għalija. M’iniex bniedem li l-ħin kollu nibni blocks u nwaqqa’ u narma.

ONOR. ROBERT ABELA: Jiġifieri dik hija l-unika konnessjoni li għandek mas-settur tal-kostruzzjoni, li tixtri u żżomm għalik. Korrett?

IS-SUR VINCENT FARRUGIA: Jien qatt ma mort infittex proprjetà, tiġi b’kumbinazzjoni.

ONOR. ROBERT ABELA: Jiġifieri l-involviment tiegħek fis-settur tal-kostruzzjoni huwa dak.
IS-SUR VINCENT FARRUGIA:  U għandi xi ftit proprjetajiet, imma nużahom jien.

ONOR. ROBERT ABELA: X’inhi l-konnessjoni tiegħek mal-kumpanija Auntie Lucy Ltd.?

IS-SUR VINCENT FARRUGIA: Auntie Lucy Ltd. hija kumpanija li kienet tbigħ l-għamara u ġieli għamlet xi proġetti.

ONOR. ROBERT ABELA: Proġetti ta’ xiex?

IS-SUR VINCENT FARRUGIA: Pereżempju jkun hemm...  Ġeneralment finishing.

ONOR. ROBERT ABELA: X’kien l-involvilment ta’ Auntie Lucy Ltd. fl-Intercontinental Hotel? Qed nistaqsik biex naraw kemm huwa dak biss l-involviment tiegħek fis-settur tal-kostruzzjoni jew jekk jestendix ħafna iktar.

IS-SUR VINCENT FARRUGIA: Li ridt infisser hu li jien ma nixtrix proprjetà u nizviluppaha.

IĊ-CHAIRPERSON: Ma tispekulax.

ONOR. ROBERT ABELA: Jien staqsejtek x’inhu l-involviment tiegħek fis-settur tal-kostruzzjoni u inti għedtli li tixtri għalik. Issa dħalna f’Auntie Lucy Ltd.  Kif inhi nvoluta din fis-settur tal-kostruzzjoni?

IS-SUR VINCENT FARRUGIA: Auntie Lucy hija kumpanija tiegħi, imma ma mmexxihiex jien, għandi lil xi ħadd imexxiha.

ONOR. ROBERT ABELA: Inti shareholder tagħha.

IS-SUR VINCENT FARRUGIA: Iva. 

ONOR. ROBERT ABELA: U direttur ukoll. Hux hekk?

IS-SUR VINCENT FARRUGIA: Iva. Proprjament din kienet tbigħ l-għamara u issa daħlet fit-turnkey.

ONOR. ROBERT ABELA: Proġetti ta’ turnkey li jinvolvu... X’kien l-involviment tagħkom fl-Intercontinental Hotel?

IS-SUR VINCENT FARRUGIA: L-involviment tagħna... Kien hemm diversi xogħol... Dan ikun hemm kuntratt...
ONOR. ROBERT ABELA: Relatat mal-kostruzzjoni.

IS-SUR VINCENT FARRUGIA: Ma neħodhiex hekk jien.

ONOR. ROBERT ABELA: M’hemmx kostruzzjoni fih!? Fil-kas insemmilek...

IS-SUR VINCENT FARRUGIA: Imma mhux li nixtri l-proprjetà, nagħmilha jien, nispiċċa jien u nbigħha jien. Dak li ridt infisser.

ONOR. ROBERT ABELA: Tiżviluppaha għal ħaddieħor.

IS-SUR VINCENT FARRUGIA: Jekk trid tgħidilha hekk, tista’ tgħidilha hekk.

ONOR. ROBERT ABELA: Mela s’issa stabbilixxejna li għandek dak l-involviment fis-settur tal-kostruzzjoni.  Semmejtilna wkoll it-textiles. Hemm xi brands partikolari li inti nvolut fihom?

IS-SUR VINCENT FARRUGIA: Iva, għandi diversi brands.

ONOR. ROBERT ABELA: Bħal, pereżempju?

IS-SUR VINCENT FARRUGIA: Għandi Hugo Boss, Sarto, MEXX, Samsonite...

ONOR. ROBERT ABELA: Involut f’xi setturi oħra ta’ negozju?

IS-SUR VINCENT FARRUGIA: Qiegħed imdaħħal daqsxejn fl-insurance.

ONOR. ROBERT ABELA: X’insurance hi?

IS-SUR VINCENT FARRUGIA: Għandi business ieħor tal-bus shelters.

ONOR. ROBERT ABELA: X’insurance hi, jekk jogħġbok?

IS-SUR VINCENT FARRUGIA: Melita Unipol. Parti minnha.

ONOR. ROBERT ABELA:  Mela Dr. Fenech mhuwiex biss l-avukat tiegħek imma anke sħab fin-negozju.

L-AVUKAT PETER FENECH: Le, m’iniex sħab.

ONOR. ROBERT ABELA: Direttur biss?

L-AVUKAT PETER FENECH: Iva, direttur.

ONOR. ROBERT ABELA: Mela Dr. Peter Fenech huwa direttur u inti, Sur Farrugia, direttur u shareholder tal-Melita Unipol.

IS-SUR VINCENT FARRUGIA: Direttur u shareholder żgħir.

ONOR. ROBERT ABELA:  Semmejt bus shelters. Għandek xi negozju fihom?

IS-SUR VINCENT FARRUGIA: Iva, għandi negozju tal-bus shelters. Dawk huma li niftakar li għandi.

ONOR. ROBERT ABELA: Jien qed nistaqsik mhux biex nidħol f’dak li tagħmel u ma tagħmilx f’ħajtek, però hawnhekk l-impressjoni li ngħatat mill-ewwel xhud kienet li dan id-deal ta’ din il-proprjetà lilek kienet se tkissrek.

IS-SUR VINCENT FARRUGIA: Li ridt infisser huwa li jien...

ONOR. ROBERT ABELA: Spjegalna l-konnessjoni bejnek u Nru. 83, Spinola Road.

IS-SUR VINCENT FARRUGIA: Il-blokka sħiħa hija mibnija fuq Nri. 80, 81, 82 u 83. Dawn huma djar żgħar ta’ ftit aktar minn tliet metri ‘l waħda. Nru. 83 fiha faċċata ta’ ħdejn il-baħar ta’ 24 metri u fond ta’ 20 metru b’total ta’ 68 metri kwadri, kif hemm imsemmi fir-rapport tal-Awditur.

ONOR. ROBERT ABELA: Dan qiegħed seafront Spinola, hux hekk?

IS-SUR VINCENT FARRUGIA: Iva, seafront Spinola. Jien xtrajt Nru. 83 b’ċens ta’  150 sena, u meta xtrajtha kien fadlilna 47 sena. Xtrajtha mingħand żewġ inkwilini, waħda Ingliża u l-oħra Maltija. Dan kien gorboġ li kien fih tliet metri bi tliet metri. Ta’ fuq ħallast għalih €48 u ta’ taħt ħallast...

ONOR. ROBERT ABELA: €48 xiex?

IS-SUR VINCENT FARRUGIA: €48,000.
ONOR. ROBERT ABELA: Tantx toqgħod tgħidilna €48 għax peress li telqet b’€35, nitfixklu ftit jekk humiex eluf jew le! (Interruzzjonijet)

IS-SUR VINCENT FARRUGIA: Jekk taħsbu li xtrajtha b’€35...

ONOR. ROBERT ABELA: Propjament int fadallek tagħti d-differenza, u aktar ‘il quddiem se nistaqsik għaliex għadek ma ħallastx id-differenza. Imma ħalli nkomplu fuq l-akkwist oriġinali tiegħek, imbagħad niġu għal x’fadal xi tħallas.

IS-SUR VINCENT FARRUGIA: Is-sular ta’ fuq, il-mezzanin, xtrajtu €48,917, u l-boathouse xtrajtha €16,300, jiġifieri total ta’ €63,000. Xtrajthom mingħand żewġ inkwilini, waħda kienet Ingliża, li meta sar deal ippruvajt infittixha però ma stajtx insibha għax siefret, u l-oħra Maltija, li sal-lum għadni nagħtiha post fejn toqgħod u wegħedtha li sakemm tmut nagħtiha shelter fejn kienet. Din l-inkwilina, meta ġara li ġara... (Interruzzjonijiet)

ONOR. ROBERT ABELA: Ejjew ma niddevjawx ħafna għax l-inkwilina ma tantx tinteressana lilna. 

IS-SUR VINCENT FARRUGIA: Iva, imma jien kelli nagħtiha...

ONOR. ROBERT ABELA: Il-punt huwa li kienu erbat idjar għax akkwistajthom separatament.

IS-SUR VINCENT FARRUGIA: Sewwa.

ONOR. ROBERT ABELA: L-iskop kien biex tgħix fihom, jgħixu fihom it-tfal, jew biex tagħmel żvilupp minnhom?

IS-SUR VINCENT FARRUGIA: Kien ġie xi ħadd li naf, is-Sur Ernest Grech u qalli jekk irridx li jbigħli, u jien  għedtlu li ma kontx interessat. Baqa’ jiġi sena wara sena u fl-aħħar għedtlu: Jekk trid nagħmluha flimkien, nagħmluha, basta żżommli l-prezz  li ħadtha int. Dan aċċetta u bdejna nagħmluha nofs bin-nofs.

ONOR. ROBERT ABELA:  Issa inti spjegajt li bħala kobor, il-proprjetajiet ma kenux kbar.

IS-SUR VINCENT FARRUGIA: Le, ma kenux kbar.

ONOR. ROBERT ABELA: La kienu kbar mill-wisa’ u lanqas mill-fond.

IS-SUR VINCENT FARRUGIA:  Waħda minnhom kienet 3.24 metri wiesgħa u 20 metru fonda.

ONOR. ROBERT ABELA: Ngħid sew li f’mument minnhom, dan il-fond, jew nuqqas ta’ fond, fil-proprjetà ddeċidejt li tissuplimentah billi tiżviluppa fuq il-foreshore. Iva jew le?

IS-SUR VINCENT FARRUGIA: Ħa ngħidlek, is-sentenza tal-qorti...

ONOR. ROBERT ABELA:  Imma l-ewwel irrispondi din id-domanda:  Sar jew ma sarx dak l-iżvilupp?

IS-SUR VINCENT FARRUGIA: Iva, imma ħalli ngħidlek kif wasalna għaliha. Jien għandi riżervi kbar fuq is-sentenza tal-qorti.  Jista’ jkun ma ppreżentajnihiex tajjeb...

ONOR. ROBERT ABELA: Jien fuq il-mod kif ġiet implimentata għandi riżervi!

IĊ-CHAIRPERSON: Sur Farrugia, wieġeb għall-mistoqsija. Staqsiek dwar x’għamilt fuq il-foreshore.

ONOR. ROBERT ABELA: Is-Sur Farrugia qed jgħid li kellu riżervi għas-sentenza tal-qorti. Ħalli jibda b’dawk ir-riżervi l-ewwel.

IS-SUR VINCENT FARRUGIA: L-ewwel nett din tal-foreshore... Il-Public Works ta’ żmien ilu kien applika biex jibni xi boathouses u ġab il-permess, u ġab kollox. Josie Coppini, li kien l-owner ta’ qabli...

ONOR. ROBERT ABELA: Ta’ liema fond?

IS-SUR VINCENT FARRUGIA: Ta’ Nri. 80, 81 u 82.  Il-kuntratt li kellu Antonio Coppini kien jiddeskrivi l-qies tal-binja u kien jgħid “fino la riva del mare con le rocciane”. Dan il-kuntratt għadu eżistenti imma ma rajtux fir-rapport. Huwa kien sfida lill-Gvern fil-qorti, fetaħlu kawża u l-Gvern kien ċediha. Jien jidhirli li dak il-permess wirtu s-Sur Coppini li jien xtrajt mingħandu. 
ONOR. ROBERT ABELA: Din hija r-riżerva li inti għandek għas-sentenza.

IS-SUR VINCENT FARRUGIA: Iva.

ONOR. ROBERT ABELA: Jien qed nifhem li dawn ir-riżervi jew punti li semmejt ressaqthom quddiem il-qorti. Korrett?

IS-SUR VINCENT FARRUGIA: Il-qorti tat sentenza u jien irrispettajtha.

ONOR. ROBERT ABELA: Il-qorti tat sentenza fejn ma qablitx ma’ dak kollu li għadek kif xhedt dwaru issa.

L-AVUKAT PETER FENECH: Le, mhux hekk.

ONOR. ROBERT ABELA: Qed nistaqsih jien!

L-AVUKAT PETER FENECH: Imma agħtih ċans jirrispondi!

IĊ-CHAIRPERSON: Onor. Abela, safejn naf jien is-sentenza hija parti mill-proċess. Is-sentenza tgħid dak li tgħid; inutli tistaqsih x’tgħid is-sentenza.

ONOR. ROBERT ABELA: Ħalli nistaqsih dwar il-konklużjoni. Tkunux anzjużi żżejjed biex tiddefendu lix-xhud, bħalma jien ma rridx inkun...

IS-SUR VINCENT FARRUGIA: Jien il-verità rrid u nieħu gost b’dan ir-rapport għax jgħinni ħafna.

ONOR. ROBERT ABELA: Inti żgur tieħu gost bih ir-rapport imma aħna ma neħdux! U lanqas in-nies hemm barra ma jieħdu gost.

IĊ-CHAIRPERSON: Onor. Abela, ħalli nirregolaw ftit.  Tista’ tagħmel il-mistoqsijiet kollha, però li nkunu agressivi...

ONOR. ROBERT ABELA: M’iniex qed inkun agressiv.

IĊ-CHAIRPERSON: ...max-xhud u ngħaddu kummenti... Imbagħad ikollok iċ-ċans li tagħmel din il-famuża trattazzjoni, però dan huwa xhud, m’għandniex akkużat hawnhekk.

ONOR. ROBERT ABELA: Lanqas xejn!
IĊ-CHAIRPERSON:  Għandna xhud, trid titrattah ta’ xhud u ma tridx tkun agressiv miegħu.

ONOR. ROBERT ABELA: M’iniex qed inkun agressiv. (Interruzzjonijiet) Komplu ddefendu dak li ġara! 

IĊ-CHAIRPERSON: Ikkontrolla daqsxejn l-entużjażmu li għandek!

ONOR. ROBERT ABELA: L-entużjażmu li għandi huwa li toħroġ il-verità. Sur Farrugia, fis-sentenza tagħha, l-Ewwel Qorti ma qablitx ma’ dak li għadek kemm spjegajt u xhedt dwaru, u ordnat l-iżgumbrament u t-tneħħija ta’ dak kollu li inti kont bnejt fuq il-foreshore. Naqblu?

IS-SUR VINCENT FARRUGIA: Naqblu.

ONOR. ROBERT ABELA:  Inti appellajt minn dik is-sentenza?

IS-SUR VINCENT FARRUGIA: Iva.

ONOR. ROBERT ABELA: Naqblu li l-Qorti tal-Appell ikkonfermat is-sentenza tal-Ewwel Qorti, u ċaħditlek l-appell?

IS-SUR VINCENT FARRUGIA: Naqblu.

ONOR. ROBERT ABELA: Mela issa kellna kwestjoni deċiża b’mod definittiv mill-Qorti tal-Appell. Fil-mument li ngħatat is-sentenza tal-Qorti tal-Appell, li jidhirli li kien fl-2009,  l-iżvilupp fiex kien jikkonsisti?

IS-SUR VINCENT FARRUGIA: L-iżvilupp kien fuq dawn l-erbat idjar u fuq biċċa ta’ quddiem. Fil-fatt, fil-kawża...

ONOR. ROBERT ABELA: Bħala binja fiex kienet tikkonsisti?

IS-SUR VINCENT FARRUGIA: Il-binja kienet disa’ sulari. Il-fond ta’ 20 metru...

ONOR. ROBERT ABELA: Fiha disa’ sulari?

IS-SUR VINCENT FARRUGIA: Kif inhi deskritta fir-rapport.

ONOR. ROBERT ABELA: Id-disa’ sulari fiex kienu jikkonsistu? Kien hemm xi garaxxijiet?

IS-SUR VINCENT FARRUGIA: Kien hemm garaxxijiet. Kollox kif inhu deskritt...

ONOR. ROBERT ABELA: Inti taf l-iżvilupp ħafna iktar milli nafuh aħna għax kont involut fih. Kien hemm garaxxijiet at basement jew semi basement level? Kif kienu?

IS-SUR VINCENT FARRUGIA: Kienu eżatt skont dak li hawn hawnhekk.

ONOR. ROBERT ABELA: Tista’ tispjegalna, jekk jogħġbok?

IS-SUR VINCENT FARRUGIA: Kien hemm car park f’level minus 2 u boathouses li kien applika għalihom il-Gvern u writthom jien. Kien hemm restaurant, public pathway u terrazzin. Kien hemm car park ieħor u two bedsitters u żewġ flats residenzi, anzi kienu erbgħa żgħar, kollha ta’ tliet...
ONOR. ROBERT ABELA: Erba’ flats?

IS-SUR VINCENT FARRUGIA: Erbgħa żgħar ħafna, ta’ tliet metri u xi ħaġa.

ONOR. ROBERT ABELA: Seafront Spinola.

IS-SUR VINCENT FARRUGIA: Level 2 kien hemm tnejn, level 3 kien hemm tnejn oħra, level 4 tnejn, level 5 tnejn, u l-penthouse.

ONOR. ROBERT ABELA: X’daqs kienu l-appartamenti?

IS-SUR VINCENT FARRUGIA: Il-footprint kollha kienet viċin it-300 metru.

ONOR. ROBERT ABELA: Kull appartament?

IS-SUR VINCENT FARRUGIA: Il-footprint.

ONOR. ROBERT ABELA: Bejn l-appartamenti kollha.

IS-SUR VINCENT FARRUGIA: Iva.  Qed nitkellem fuq bejn wieħed u ieħor, però hawn il-pjanti tagħha u tistgħu tivverfikaw. Qiegħda f’paġna 34 tar-rapport. 

ONOR. ROBERT ABELA: Però din li qed tgħid inti fuq l-art tal-Gvern biss, jew fuq l-erba’ plots?

IS-SUR VINCENT FARRUGIA: Din fuq l-erba’ biċċiet. L-art li ħadt b’ċens għal 150 sena; bejn wieħed u ieħor kwart minnha.

ONOR. ROBERT ABELA: Fil-mument li ngħatat is-sentenza tal-Qorti tal-Appell dan l-iżvilupp kien diġà lest?

IS-SUR VINCENT FARRUGIA: Iva, kien lest.

ONOR. ROBERT ABELA: Jekk qed nifhmek sew, minkejja li kien hemm din il-kawża li kienet pendenti, intom bqajtu għaddejjin bl-iżvilupp.

IS-SUR VINCENT FARRUGIA: Le.

ONOR. ROBERT ABELA: Il-kawża bdiet fl-2003.

IS-SUR VINCENT FARRUGIA: Kif inqalgħet din il-biċċa xogħol, kien diġà lest.

ONOR. ROBERT ABELA: Meta nbeda u meta tlesta l-iżvilupp?

IS-SUR VINCENT FARRUGIA: Il-bini kien lest qabel ħarġet is-sentenza.

ONOR. ROBERT ABELA: Meta beda u meta spiċċa l-proġett?

IS-SUR VINCENT FARRUGIA: Għini daqsxejn, Dr. Fenech.

ONOR. ROBERT ABELA: Mhux problema, għandek ħin. Mhux suppost tikkonsulta, imma imbilli qed jgħinu u jiggwidah, m’għandix diffikultà. (Interruzzjonijiet) Le, xhud ma jistax jikkonsulta mal-avukat tiegħu, imma ma jimpurtax.  Dawn huma l-basics.  

IĊ-CHAIRPERSON: Jien kont preżenti għal diversi seduti ta’ dan il-Kumitat fejn xhieda kienu assistiti mill-avukat tagħhom. Jekk xhud idur fuq l-avukat tiegħu biex jindikalu fejn huwa dokument partikolari... (Interruzzjonijiet)

ONOR. ROBERT ABELA: M’għandix oġġezzjoni għalkemm huwa qal li se jikkonsulta, li hija xi ħaġa differenti.

IĊ-CHAIRPERSON: Jikkonsulta biex isib id-dokumenti mhux jagħtih pariri kif għandu jwieġeb. 

ONOR. ROBERT ABELA:  Qbilna.

IĊ-CHAIRPERSON:  Jekk ir-rappreżentant mill-Uffiċċju tal-Awditur Ġenerali għandu indikazzjoni fejn tista’ tinstab din l-informazzjoni fir-rapport, ikun qiegħed jiffaċilita l-ħajja ta’ kulħadd.

ONOR. ROBERT ABELA: Malajr se naslu għaliha. Sur Farrugia, tiftakar li f’mument minnhom kien hemm oġġezzjonijiet mir-residenti ta’ San Ġiljan meta beda l-iżvilupp tagħkom fuq il-foreshore?

IS-SUR VINCENT FARRUGIA: Niftakar.

ONOR. ROBERT ABELA: Tiftakar li dak kien bejn wieħed u ieħor fis-sena 2003?

IS-SUR VINCENT FARRUGIA: Sewwa.

ONOR. ROBERT ABELA: Sa dak il-mument li kien hemm l-oġġezzjonijiet mir-residenti, naqblu li l-iżvilupp ma kienx għadu komplet? Jiġifieri meta bdew jilmentaw ir-residenti fl-2003...

IS-SUR VINCENT FARRUGIA: Kien shell, u għadu hekk sal-lum.

ONOR. ROBERT ABELA: Wasalna sal-2003. Wara li qajjmu l-ilmenti r-residenti, l-iżvilupp waqaf jew bqajtu għaddejjin bih?

IS-SUR VINCENT FARRUGIA: L-iżvilupp waqaf.

ONOR. ROBERT ABELA: Waqaf kompletament.

IS-SUR VINCENT FARRUGIA: Iva.

ONOR. ROBERT ABELA: Ħallejtuh kif kien u mill-2003 sal-lum ma sar xejn. 

IS-SUR VINCENT FARRUGIA: Ma sar xejn.

ONOR. ROBERT ABELA: Kien hemm xi raġuni partikolari?

IS-SUR VINCENT FARRUGIA: Kien hemm stennija ta’ permessi u issues simili.

ONOR. ROBERT ABELA: X’jiġifieri stennija ta’ permessi? Sar żvilupp mingħajr permessi?

IS-SUR VINCENT FARRUGIA: Le, jien dejjem imxejt skont il-qafas tal-liġi u skont il-qafas tal-Malta Environment and Planning Authority (MEPA).

ONOR. JULIA FARRUGIA PORTELLI (Segretarju Parlamentari għar-Riformi, Ċittadinanza u Simplifikazzjoni tal-Proġetti Amministrattivi): Anke biex bnejt fuq il-foreshore? Il-MEPA tatek il-permess biex tagħmel hekk?

IS-SUR VINCENT FARRUGIA: Iva, il-MEPA tatni permess biex nibni fuq il-foreshore. Ħalli nispjegalek.

ONOR. ROBERT ABELA: Ħalli nagħmel punt l-ewwel.  Jiġifieri inti qiegħed tgħid li l-binja mhijiex totalment in line bil-permessi tal-iżvilupp illum il-ġurnata?

IS-SUR VINCENT FARRUGIA: Hija 100% in line mal-permessi, from day one till today.

ONOR. ROBERT ABELA: Mela m’hemmx issue. Għax int għedt li kien hemm issues dwar permessi.

ONOR. JULIA FARRUGIA PORTELLI: Xi xtaqt tagħmel li forsi waqfitek il-MEPA milli tagħmel?

IS-SUR VINCENT FARRUGIA: Biddilna diversi sulari. Kien hemm perjodu fejn tawna sular ieħor... Dawn l-affarijiet. Tista’ terġa’ tagħmilli d-domanda li għamilti qabel, jekk jogħġbok?

ONOR. JULIA FARRUGIA PORTELLI: Jien staqsejtek jekk il-MEPA tatekx permessi biex tibni fuq il-foreshore.

IS-SUR VINCENT FARRUGIA: Iva, il-MEPA tatni l-permess u kollox qiegħed skont il-liġi tal-MEPA.  Kif għedtlek l-ewwel, il-permess li kien ħareġ il-Gvern wirtu Coppini. F’dik il-kawża, il-Kummissarju tal-Artijiet kien xehed li l-Land Department qatt ma jista’ jipprova li dik il-proprjetà hija tiegħu.
ONOR. ROBERT ABELA: Però fil-fatt ippruvaha quddiem il-Qorti, u l-Qorti tatu raġun!

L-AVUKAT PETER FENECH: Le.

ONOR. ROBERT ABELA:  Ix-xhud irid iwieġeb.

IĊ-CHAIRPERSON: Onor. Abela, nerġa’ nirrepeti dak li għedt qabel. Dak x’tgħid is-sentenza, mhijiex kwestjoni ta’... (Interruzzjonijiet)

IS-SUR VINCENT FARRUGIA: Jien is-sentenza kelli niblagħha, nonoraha u nirrispettaha.

ONOR. ROBERT ABELA: Il-poplu bela’ ħafna iktar affarijiet!

IS-SUR VINCENT FARRUGIA: Issa ngħidlek xi blajt jien! Issa nispjegalek xi blajt jien! Il-vittma huwa jien mhux il-poplu! Issa nurik kif jien il-vittma!

IĊ-CHAIRPERSON: X’tgħid is-sentenza m’hemmx għalfejn tgħidilna għax is-sentenza tgħid li tgħid.

IS-SUR VINCENT FARRUGIA: Jien xorta għadni nsostni sal-ġurnata tal-lum li dik l-art mhijiex tal-Gvern.

ONOR. ROBERT ABELA: Illum il-ġurnata hija tiegħek, fil-verità, għax ħadtha wara. Int spjegajt li l-iżvilupp kien kopert bil-permessi tal-MEPA, però naqblu li kull permess, il-MEPA toħorġu saving third party rights, u li meta ħarġitlek il-permess qagħdet fuq dikjarazzjoni tiegħek li dik l-art kienet proprjetà tiegħek?  Jiġifieri mal-applikazzjoni, inti kont issottomettejt declaration li tgħid li dik l-art hija proprjetà tiegħek.

IS-SUR VINCENT FARRUGIA: Le, ma naħsibx li għamilt declaration. 

ONOR. ROBERT ABELA:  Għandek żball. Dik id-dikjarazzjoni preceedes any application.

IS-SUR VINCENT FARRUGIA: Jien, sa dak iż-żmien kont nemmen li l-foreshore huwa tiegħi.

ONOR. ROBERT ABELA: Hekk hu. Għalhekk għandi nassumi li fil-proċess tal-applikazzjonijiet mal-MEPA żammejt din il-pożizzjoni.

IS-SUR VINCENT FARRUGIA: Hekk hu.

ONOR. ROBERT ABELA: Qed tgħidilna li mill-2003 sal-lum l-iżvilupp għadu kif kien.

IS-SUR VINCENT FARRUGIA: Iva, u għandi ħafna ħsara.

ONOR. ROBERT ABELA: Kien hemm xi trasferimenti? Kien hemm xi bidliet fix-shareholding tal-kumpanija tiegħek?

IS-SUR VINCENT FARRUGIA: Li kien ġara kien li sieħbi, is-Sur Grech, tant xeba’ b’dawn il-bużullotti, li qalli li kien għejja.

ONOR. ROBERT ABELA: X’bużullotti huma?

IS-SUR VINCENT FARRUGIA: Ma tafx kemm domna nilagħbu? Ċens li kien ilu għaddej 150 sena, jaqa’... Għandi inkwilina li għadha titkellem waħedha sal-lum.

ONOR. ROBERT ABELA: Però dik solvejtha fl-2003, meta ġejt rikonoxxut mil-Land Department. Naqblu?

IS-SUR VINCENT FARRUGIA: Iva. 

ONOR. ROBERT ABELA: Mela hawnhekk qegħdin nitkellmu dwar 83 Spinola Road. Id-Dipartiment tal-Artijiet stess qallek li kellek ċens li kien stadut, però rrikonoxxik xorta waħda fit-titolu. Sewwa?

IS-SUR VINCENT FARRUGIA: Irrikonoxxieni għax xtrajtu.  Swieni ‘il fuq minn €700,000.

ONOR. ROBERT ABELA:  Li xtrajt mingħand il-privat.

IS-SUR VINCENT FARRUGIA: Ħalli nispjegalek.

ONOR. ROBERT ABELA: Qed taqbeż ħafna. Tmurx għall-2009; s’issa għadna fl-2003. Issa niġu għall-2009, toqgħodx tinkwieta, anzi hemmhekk irridu naslu. Fl-2003, meta qamet il-kwestjoni li ċ-ċens kien skadut, inti kont ġejt rikonoxxut mil-Land Department. Mhux fuq il-foreshore imma 83, Spinola Road. Tiftakru dan?

IS-SUR VINCENT FARRUGIA: Iva, niftakru.

ONOR. ROBERT ABELA: Mill-2003, se nimxu għall-2009.

IS-SUR VINCENT FARRUGIA: Bħala dati hemm id-dokumenti. 

ONOR. ROBERT ABELA:  Ħalli nieħdok għas-sena 2009, meta nqatgħet is-sentenza tal-Qorti tal-Appell b’mod definittiv. Dakinhar is-sitwazzjoni kienet li kellek parti mill-iżvilupp li kienet mibnija fuq Nri. 80, 81, 82 u 83 Spinola Road u parti mill-iżvilupp kienet mibnija fuq il-foreshore, li l-qorti ordnat li inti tiġi żgumbrat minnha. Sewwa?

IS-SUR VINCENT FARRUGIA: Sewwa.

ONOR. ROBERT ABELA: Kien possibbli li l-iżvilupp jibqa’ intatt jekk inti kont se tiġi żgumbrat minn dik il-parti, kif ordnat il-qorti? Jew l-iżvilupp kien se jiġi diżintegrat?

IS-SUR VINCENT FARRUGIA: Il-plot kienet se tiġi mħarbta.

ONOR. ROBERT ABELA: Naqblu li biex l-iżvilupp jiġi salvat, kien essenzjali għalik li l-parti tal-foreshore tiġi salvata u ma tiġix demolita?

IS-SUR VINCENT FARRUGIA: Iva.

ONOR. ROBERT ABELA: Minkejja li kien hemm sentenza tal-Qorti tal-Appell li tordna d-demolizzjoni. Minn hemmhekk ‘il quddiem x’ġara? Mela s-sitwazzjoni kienet li kien hemm sentenza tal-Qorti tal-Appell li qed tordnalek twaqqa’ dak li inti bnejt fuq il-foreshore u inti qed tgħid li trid issalva l-iżvilupp li lħaqt għamilt minkejja x’tgħid is-sentenza tal-Qorti. Minn hemm ‘il quddiem kif imxew l-affarijiet? 

IS-SUR VINCENT FARRUGIA: Dwar dak li int qed issejjaħ foreshore... 

ONOR. ROBERT ABELA: Mhux jien, il-qorti sejħitlu hekk. 

IS-SUR VINCENT FARRUGIA: ...kien hemm parir mil-Land Department dwar jekk huwiex foreshore jew le. Dak iż-żmien, Dr. Borg Barthet, kien qal – m’għandix kopja tal-ittra imma naħseb li semmejtuha hawnhekk – li dak mhuwiex foreshore u kien qal ukoll “jekk dak huwa foreshore allura l-Barracuda x’kien?”. 

ONOR. ROBERT ABELA: Meta tah dan il-parir?  Wara s-sentenza tal-qorti? 

IS-SUR VINCENT FARRUGIA: Qabel is-sentenza tal-qorti. 

ONOR. ROBERT ABELA:  U kif daħal fiha l-Avukat Borg Barthet? 

IS-SUR VINCENT FARRUGIA: Għax il-Land Department kienu talbu l-parir tal-Avukat Ġenerali. 

ONOR. ROBERT ABELA:  Qed nifhem sew li l-qorti ma qablitx mal-parir li kien ta l-Avukat Ġenerali għax baqgħet għaddejja bl-iżgumbrament u bit-tneħħija ta’ dak li bnejt? 

L-AVUKAT PETER FENECH: Risposti legali jridu jinqraw, ma tistax tinterpreta. 

ONOR. ROBERT ABELA: M’iniex ninterpreta.  Dwar fatti qed nistaqsih. 

L-AVUKAT PETER FENECH: Le, għax jekk tħares lejn is-sentenza tal-qorti tara li m’intix korrett. 

ONOR. ROBERT ABELA:  Is-sentenza ordnat li ... 

IĊ-CHAIRPERSON: Jekk is-Sur Farrugia mhuwiex f’pożizzjoni li jwieġeb għall-mistoqsija għax ġejja minn termini legali, jista’ jagħżel li ma jweġibx għax hu ma jifhimx fit-termini legali. 

ONOR. ROBERT ABELA: Ħalli nimxu mas-sentenza. Is-sentenza ordnat it-twaqqigħ ta’ dak li kien mibni fuq dik il-parti li l-Qorti tal-Appell sejħitilha foreshore u li inti qed tgħid li mhijiex foreshore. 

IĊ-CHAIRPERSON: Onor. Abela, ħalli niġbidlek l-attenzjoni għall-Guide for Witnesses appearing before the Public Accounts Committee fejn f’paragrafu 21 jingħad hekk: 
“Witness shall be entitled to legal representation but questions will be put to the witness and answers will be given by the witness and not by the lawyer representing him or her. The lawyer may only reply on behalf of the client on legal points that may arise.”. 

Sur Farrugia, jekk tħoss li l-mistoqsija hija waħda legali – u fil-fatt hija mistoqsija  legali – allura jkun jista’ jwieġeb l-avukat. 

ONOR. ROBERT ABELA: Jien staqsejtu dwarha għax hu għoġbu jsemmi l-parir tal-Avukat Borg Barthet. Jien lanqas kont naf bih. (Interruzzjonijiet) Ma nissorprendix ruħi għax dak iż-żmien l-Avukat Ġenerali kien differenti ħafna minn tal-lum.  Hux hekk? Tidħak hux, Mr Chairman. 

IĊ-CHAIRPERSON: The situation is desperate. 

ONOR. ROBERT ABELA: Kemm kont komdu dak iż-żmien b’Anthony Borg Barthet! Int l-ewwel wieħed kont komdu! Desperate u veru! Imma ma jimpurtax. Għalhekk importanti li jkollna r-rule of law. Ħalli nkomplu. Sur Farrugia, inti kellek sitwazzjoni fejn il-qorti qed tgħidlek li trid twaqqa’ dak li bnejt. X’għamilt inti biex issalva minkejja... 

IS-SUR VINCENT FARRUGIA:  Iċ-ċens li kien hemm kien diġà għalaq u jien kulma għamilt kien li xtrajt il-proprjetà.  It was in good faith.  Dak kull m’għamilt.  Meta bnejt, il-proprjetà kienet tiegħi. 

ONOR. ROBERT ABELA:  U tibqa’ tinsisti li l-foreshore kien ukoll. 

IS-SUR VINCENT FARRUGIA: Iva, skont jien anke l-foreshore kien tiegħi. X’nemmen jien qed ngħidlek. Meta bnejt kelli ċens ta’ 150 sena. Din il-biċċa xogħol inqalgħet meta jien mort tlabt biex id-€0.90... 

ONOR. ROBERT ABELA: M’intix qed twieġeb il-mistoqsija tiegħi. 

IS-SUR VINCENT FARRUGIA: Inti staqsejtni x’għamilt jien. 

ONOR. ROBERT ABELA: Il-qorti qaltlek biex twaqqa’ dak li bnejt. X’għamilt inti biex dak li qalet il-qorti ma jiġix attwat? 

IS-SUR VINCENT FARRUGIA: Irrispondejt. 

ONOR. ROBERT ABELA: Le, din hija mistoqsija ta’ fatt mhux mistoqsija legali. 

IĊ-CHAIRPERSON: Onor. Abela, agħmillu mistoqsija diretta. 

ONOR. ROBERT ABELA: Qed nistaqsih x’għamel biex din il-proprjetà, li l-qorti ordnat li taqa’, ma taqax. 

IS-SUR VINCENT FARRUGIA: Bgħatt lill-avukat tiegħi biex jara... 

ONOR. ROBERT ABELA: Dr. Peter Fenech kien dakinhar? 

IS-SUR VINCENT FARRUGIA: Jista’ jkun Dr. Fenech jew Dr. Massimo Vella. Ippruvajna nsibu soluzzjoni għax kulma ġara was in good faith. U fir-rapport irrikonoxxejtu li dan sar in good faith u mhux xi bawxata. 

ONOR. ROBERT ABELA: Min irrikonoxxa li sar in good faith? 

IS-SUR VINCENT FARRUGIA: Hawnhekk qrajt li... 

ONOR. ROBERT ABELA: Mhux hekk! 

IĊ-CHAIRPERSON: Sur Farrugia, inti sibt lilek innifsek iffaċċjat b’din is-sentenza tal-qorti. Sussegwentement, inti għażilt it-triq, kif jirriżulta mir-rapport, li tmur mal-avukati tiegħek biex tara tistax issib soluzzjoni għal din il-problema li rriżultat mis-sentenza tal-qorti. Stabbilixxejna din il-biċċa. Naħseb li l-Onor. Abela riedek tgħidlu li wara s-sentenza inti avviċinajt il-Land Department. Mela let us take it up from there.  Inti kellek problema u bħalma jagħmlu ħafna nies mort tara x’soluzzjoni ssib. 

ONOR. ROBERT ABELA: Ħafna nies komuni li jkollhom sentenza tal-qorti kontrihom jesegwuha, imma fil-każ tiegħu ma ġietx esegwita. 

IĊ-CHAIRPERSON:  Sur Farrugia, mela inti mort il-Land Department. X’ġara imbagħad, jekk jogħġbok? 

IS-SUR VINCENT FARRUGIA: Kien hemm korrispondenza mill-avukati u ppruvajna nsibu soluzzjoni għal din il-problema għax kien hemm ħames inkwilini mdaħħlin u riedu fejn joqogħdu. 

ONOR. ROBERT ABELA: Kif qed tgħidli ħames inkwilini jekk għedt li l-iżvilupp baqa’ shell sal-lum? M’iniex qed nifhimha din. 

IS-SUR VINCENT FARRUGIA:  F’dik il-blokka erbgħa kien hemm mhux ħamsa għax waħda tan-naħa l-oħra. 

L-AVUKAT PETER FENECH:  Jiġifieri spjegalhom li hemm biċċa oħra li mhijiex parti minn dan l-iżvilupp. 

IS-SUR VINCENT FARRUIGA: Jien kelli erbgħa inkwilini li kollha wegħedthom biċċa fejn joqogħdu. Tnejn minnhom qed joqogħdu hemm, hemm waħda mietet imma r-raġel tagħha xeba’ joffendini u kelli nixtrilu flat u poġġejtu x’imkien viċin, u kelli lil Konċetta Micallef li tajtha alternattiva fejn toqgħod u għedtilha li sakemm tmut se nżommha hemm. 

ONOR. ROBERT ABELA: Kien hemm sitwazzjoni kritika li dik il-parti tal-iżvilupp tiġi salvata. 

IS-SUR VINCENT FARRUGIA: Sewwa. 

ONOR. ROBERT ABELA: Naqblu li konsegwenza ta’ dan, is-soluzzjoni li nstabet kienet li minflok issir id-demolizzjoni tal-proprjetà mibnija fuq il-foreshore kif qalet il-qorti, toħroġ tender għax-xiri ta’ din il-proprjetà? 

IS-SUR VINCENT FARRUGIA: Wara ħafna sejrin ‘l hemm, u jekk fihiex preskrizzjoni, u jekk hijiex tal-Gvern... 

ONOR. ROBERT ABELA: Ma naħsibx li tippretendi li l-Gvern jagħtik proprjetà li ġejt żgumbrat minnha mill-qorti bħala rigal! 

IS-SUR VINCENT FARRUGIA: Din proprjetà ta’ 68 metru kwadru. 

ONOR. ROBERT ABELA: Proprjetà li kienet kritika għall-iżvilupp. 

IS-SUR VINCENT FARRUGIA: Din ma fihiex xi 600 tommna; bi tliet metri ma tistax tagħmel... 

ONOR. JULIA FARRUGIA PORTELLI: Mela għaliex ħassejt daqstant ħtieġa li tagħmel “ġlieda” fuq xi ħaġa li skont dak li għadek kemm għedt ftit sekondi ilu hija irrilevanti? 

IS-SUR VINCENT FARRUGIA: Jiena ġlieda m’għamilt ma’ ħadd. Jiena dejjem ippruvajt niftiehem. 

ONOR. JULIA FARRUGIA PORTELLI: Sur Farrugia, infakkrek li qiegħed taħt ġurament.  Int għadek kemm għedt ftit tas-sekondi ilu – u diġà sostnejt dan l-argument fi stadju aktar bikri – li tant hija ċkejkna din l-art li kważi hija rrilevanti. Kienet rilevanti jew ma kenitx rilevanti għall-investiment tant importanti...? 

ONOR. ROBERT ABELA: Kruċjali qal li kienet. 

IS-SUR VINCENT FARRUGIA: Irrilevanti kien il-prezz li tajt jien ta’... 

IĊ-CHAIRPERSON: Kienet kruċjali jew le għall-proġett? 

IS-SUR VINCENT FARRUGIA: Jekk kienet mibnija, mhux kruċjali li taqta’ biċċa minnha!? 

ONOR. JULIA FARRUGIA PORTELLI: Irrilevanti mid-daqs tagħha. 

IS-SUR VINCENT FARRUGIA: Imma din għalija biss kienet tfisser. 

ONOR. ROBERT ABELA: Għax inti qbadt u ddeċidejt li tibni! 

IS-SUR VINCENT FARRUGIA: Meta ddeċidejt li nibni kelli l-permessi kollha. 

ONOR. ROBERT ABELA: Maħruġin fuq dikjarazzjoni tiegħek. 

IS-SUR VINCENT FARRUGIA: Kelli pussess ta’ 150 sena ċens u kelli kollox. 

ONOR. ROBERT ABELA: Imma l-qorti qaltlek li m’għandek xejn. 

IĊ-CHAIRPERSON: Meta bnejt kellek kwestjonijiet, jew il-kwestjonijeit tfaċċaw wara? 

IS-SUR VINCENT FARRUGIA: Aktar wara li bnejt. 

ONOR. JULIA FARRUGIA PORTELLI: Tista’ tgħidilna f’liema sena bnejt? 

IS-SUR VINCENT FARRUGIA: Ma niftakarx imma nistgħu nsibuha, mhijiex problema. 

ONOR. JULIA FARRUGIA PORTELLI: Nixtieqek tgħidilna, u se ngħidlek għalfejn din l-informazzjoni hija importanti.  Dan huwa każ li mill-bidu tiegħu beda juri ċertu toqol u diżgwid fil-lokalità. Qed ngħidu li f’San Ġiljan ir-residenti pprotestaw u kien hemm il-Kunsill Lokali ta’ San Ġiljan li wkoll ressaq il-ħsebijiet tiegħu, saħansitra ressaq petizzjoni quddiem il-MEPA u ressaq protest ġudizzjarju.  Jiġifieri dawn ma kenux indikaturi biżżejjed għalik li l-proċess m’għandux ikompli għaddej? 

IS-SUR VINCENT FARRUGIA: Dawn inqalgħu wara li bnejt. 

ONOR. JULIA FARRUGIA PORTELLI: Jiġifieri qed tgħidilna li inti bnejt qabel l-2003. 

IĊ-CHAIRPERSON: Onor. Farrugia Portelli, l-uffiċjal tal-NAO qiegħed jindikalna l-paġna tar-rapport fejn hemm l-informazzjoni li tlabt inti. 

ONOR. JULIA FARRUGIA PORTELLI:  Il-mistoqsija kienet:  F’liema sena bdejt tibni?

IS-SUR VINCENT FARRUGIA: Fl-2001. 

ONOR. JULIA FARRUGIA PORTELLI: Naqblu li fl-10 ta’ Awwissu 1998 ir-residenti ta’ San Ġiljan għamlu petizzjoni fejn urew it-tħassib tagħhom kif sar żvilupp fuq foreshore u allura... 

IS-SUR VINCENT FARRUGIA: Imma kien diġà sar. 

ONOR. JULIA FARRUGIA PORTELLI: Jiġifieri naqblu. 

IS-SUR VINCENT FARRUGIA: Iva, naqblu. 

ONOR. JULIA FARRUGIA PORTELLI: Naqblu li fis-7 ta’ Mejju 2001 il-Kunsill Lokali ta’ San Ġiljan għamel dawn l-istess ħsebijiet? Dawn għalik ma kenux indikaturi biżżejjed? Kellek kunsill lokali, li mhuwiex ta’ twemmin Laburista jew li seta’ b’xi mod kien kontra l-Gvern tal-ġurnata, anzi bil-maqlub għax kien tal-istess fehma tal-Gvern ta’ dak iż-żmien... 

IS-SUR VINCENT FARRUGIA: Onor. Farrugia Portelli, qed issemmi lill-Gvern ta’ dak iż-żmien u mhux Gvern ta’ dak iż-żmien.  Jien nista’ ngħidlek li jien ċittadin li l-politika ma tinteressanix, taħt Amministrazzjonijiet Nazzjonalisti dejjem tawni bis-sieq, jiġifieri... 

ONOR. ROBERT ABELA: F’dan il-każ żgur li le! Fil-kas nippreferi naqla’ bis-sieq u jkolli xi każ hekk! 

IS-SUR VINCENT FARRUGIA: Anzi, l-aktar darba kienet f’dan il-każ. Kelli pożizzjoni oħra fuq billboards... 

ONOR. ROBERT ABELA:  Nippreferi naqla’ daqqa ta’ sieq bħal din jien!

IS-SUR VINCENT FARRUGIA:  Daqqa ta’ sieq kbira din, u issa nispjegalek għalfejn qed ngħid hekk. 

ONOR. ROBERT ABELA: Aħseb u ara n-nies! 

IS-SUR VINCENT FARRUGIA: Jien mort l-agħar mhux in-nies. Jien il-vittma mhux in-nies. 

ONOR. JULIA FARRUGIA PORTELLI: Sur Farrugia, jien għamilt mistoqsija differenti minn dan li qed tgħid int. 

IS-SUR VINCENT FARRUGIA: Ħalli nispiċċa. Darb’oħra kelli fabbrika, talbuni biex ngħinhom u spiċċajna biex minflok qaluli grazzi għamluli eviction order.  Jiġifieri jien m’għandi l-ebda simpatija... Jien ċittadin, li kif spjega tajjeb il-Prim Ministru, naf nagħżel. 

ONOR. JULIA FARRUGIA PORTELLI: Sur Farrugia, jidher li l-Onor. Fenech Adami aktar milli jinteressah il-mistoqsija li kelli u t-tweġiba tiegħek għaliha, aktar irid jitfa’ l-ballun fuq il-Partit Laburista. Jiena nikkonċedilu. 
IĊ-CHAIRPERSON: Jiena fhimt li s-Sur Farrugia mhuwa bl-ebda mod viċin il-Partit Nazzjonalista, anzi l-Partit Nazzjonalista tah bis-sieq għax kif qed jgħid hu ħadlu fabbrika. Jien qed nistaqsih jekk għandux relazzjoni mal-Partit Laburista partikolarment fl-elezzjoni ta’ qabel tal-aħħar. 

ONOR. JULIA FARRUGIA PORTELLI: Mhux hekk!  Ippermettili ftit ħalli nispjegalhom lin-nies li ma jistgħux isegwuk mid-dar għax bil-microphone mitfi.  Inti qed titfa’ l-botti li dan jiekol il-kirxa ma’ Gvern Laburista. Sur Farrugia, int tiekol il-kirxa mal-Gvern Laburista? 

IS-SUR VINCENT FARRUGIA: Jiena, nirringrazzja ‘l Alla, dejjem ivvutajt għal min tela’ ħlief l-aħħar darba li telgħu n-Nazzjonalisti. 

ONOR. JULIA FARRUGIA PORTELLI: Ippermettili, Sur Farrugia, għax m’iniex qiegħda nikkonċentra fuq dak li qed tgħidli. Mr Chairman, inti suppost turina b’mod responsabbli kif immexxu u minflok, waqt li jien qiegħda nagmel mistoqsija lis-Sur Farrugia, li jien qed narah għall-ewwel darba, inti qiegħed toqgħod titfa’ l-botti. Issa jew se tagħmel dan il-Kumitat ballun politiku, li jien m’għandi l-ebda interess li jkun...  Lis-Sur Farrugia staqsejtu mistoqsija u qed tweġibha int minfloku. Li titfa’ l-botti bil-microphone mitfi mhuwiex aċċettabbli. 

IĊ-CHAIRPERSON: Onor. Farrugia Portelli, jien ma tfajt ebda botta. 

ONOR. JULIA FARRUGIA PORTELLI: Iva, smajnik kollha. Tajtna l-impressjoni li jiekol il-kirxa mal-Gvern Laburista. Mela, Sur Farrugia, ħalli nagħmillek mistoqsija.  Inti tiekol il-kirxa mal-Gvern Laburista?  Għax hekk ta l-implikazzjoni l-Onor. Fenech Adami meta kellu l-microphone mitfi.  

IS-SUR VINCENT FARRUGIA: Jien ma niekol il-kirxa ma’ ħadd.  Kif spjega tajjeb il-Prim Ministru, jien wieħed mill-maġġornaza li l-partiti ma jinteressawnix imma naf nagħżel. Il-Gvern preżenti huwa pro-business, u jien dik togħġobni. Il-Gvern Nazzjonalista  moħħu fil-€1 ċens li kelli... (Interruzzjonijiet)

IĊ-CHAIRPERSON: Grazzi, Sur Farrugia, weġibt il-mistoqsija li kont qed nagħmel jien. 
ONOR. JULIA FARRUGIA PORTELLI: Sur Farrugia, qabel għamilt din il-mistoqsija ġbidtlek l-attenzjoni li fis-7 ta’ Mejju 2001 ir-residenti ta’ San Ġiljan kienu diġà pprotestaw fuq dan l-iżvilupp.  Imbagħad, sussegwentement, fil-11 ta’ Mejju tal-istess sena pprotesta l-Kunsill Lokali ta’ San Ġiljan, u fl-14 ta’ Settembru għamel protest ġudizzjarju. Issa dan ma kienx kunsill b’xi fehma kontra l-Gvern ta’ dakinhar, jiġifieri li qed ngħidlek jien huwa li kellek reazzjoni awtomatika mir-residenti u minn min jirrappreżentahom li xi ħaġa ma kenitx on. Kif ħassejt... 

IS-SUR VINCENT FARRUGIA: Dażgur li ma kenitx on! 

ONOR. JULIA FARRUGIA PORTELLI: Dawn kienu qegħdin jikkontestaw l-iżvilupp fuq il-foreshore. 

IS-SUR VINCENT FARRUGIA: Dażgur li ma kenitx on!  Jekk lil dawn kienu wegħeduhom xi boathouses u l-boathouses tilfuhom! Mhux bilfors jipprotestaw!? Dik hi l-verità. U dawn ipprotestaw meta kien lest il-bini. 

ONOR. JULIA FARRUGIA PORTELLI: Il-boathouses wegħedhomlhom il-Gvern ta’ dak iż-żmien? 

IS-SUR VINCENT FARRUGIA: Jien ma tantx jinteressani min kien il-Gvern, imma fil-fatt kien il-Gvern Nazzjonalista. 

ONOR. JULIA FARRUGIA PORTELLI: Jien qiegħda nipprova nifhem il-weġgħa tiegħek u qiegħda nħoss ċerta rabja fil-konfront tal-Partit Nazzjonalista u l-Gvern ta’ dak iż-żmien. 

IS-SUR VINCENT FARRUGIA: Mela! 

ONOR. JULIA FARRUGIA PORTELLI: Inti ħassejtek li daħluk f’taħwida li setgħet kienet evitata? 

IS-SUR VINCENT FARRUGIA: Dan jiġri f’kull dipartiment; dipartiment jiġġieled mal-ieħor, ħadd ma jieħu deċiżjoni, u ma tafx fejn int. Organiżżazzjoni diżorganizzata. Illum l-affarijiet huma differenti; jekk trid taħgmel xi ħaġa, ikun hemm kulħadd u jgħidulek “din” tista’ tagħmilha u “din” ma tistax, u tasal. 

ONOR. JULIA FARRUGIA PORTELLI: Imma jien mhux fuq illum qed nistaqsik. Meta rajt dan it-taħwid... 

ONOR. ROBERT ABELA: Tantx toqgħod tidħak, Mr Chairman, għax qed jgħidlek li kien hemm it-taħwid qabel.  Ma tantx hi tad-daħk. 

ONOR. JULIA FARRUGIA PORTELLI: Din li togħod twaddab il-botti kull darba, qed idejjaqni, Mr Chairman. 

IĊ-CHAIRPERSON: Importanti li issa tilbsu l-ingwanti, għax indunajtu li x-xhud... 

ONOR. JULIA FARRUGIA PORTELLI: Jien għamilt mistoqsija u inti qgħadt titfa’ l-botti bil-microphone mitfi. 

IĊ-CHAIRPERSON: Sur Farrugia, se tara li issa t-ton tal-mistoqsijiet se jinbidel  drastikament. 

IS-SUR VINCENT FARRUGIA: Jekk trid inpoġġiha fi kliem ieħor nista’ ngħid li, pereżempju, tal-minimum tat-tender ma poġġewhiex.  Ir-rapport jgħid: Imma issa bdejna nagħmluha l-minimum, u in the meantime ħallas int! 

ONOR. JULIA FARRUGIA PORTELLI: Meta inti rajt dawn l-affarijiet li, fl-opinjoni tiegħek, kienu ta’ taħwid, kienet l-idea tiegħek li tagħmel kuntatt mal-Ministru ta’ dak iż-żmien, l-Onor. Jason Azzopardi? 

IS-SUR VINCENT FARRUGIA: Jien lill-Ministru qatt ma kellimtu għax m’għandix grazzja miegħu u lanqas mal-Partit Nazzjonalista għax jien ħlief daqqiet ma qlajtx mingħandhom. 

ONOR. JULIA FARRUGIA PORTELLI: Il-mistoqsija hija speċifika:  Kont aware li se ssir laqgħa mal-Ministru ta’ dak iż-żmien, l-Onor. Jason Azzopardi, biex ikun diskuss il-każ tiegħek? Int tlabtha din il-laqgħa, jew tajt il-parir biex issir?  

IS-SUR VINCENT FARRUGIA: Jien qatt ma tlabt laqgħa u ma tajt l-ebda parir. Il-laqgħa kienet, sa fejn naf jien, mat-tliet konsulenti biex jiffissaw il-prezz. 

ONOR. JULIA FARRUGIA PORTELLI:  Min kienu dawn il-konsulenti? 

L-AVUKAT PETER FENECH: L-Onor. Farrugia Portelli qiegħda tistaqsik xi ħaġa differenti. 

ONOR. JULIA FARRUGIA: Inti kont konxju mill-fatt li se jkun hemm laqgħa li se tiddiskuti l-interessi kummerċjali tiegħek mal-Ministru Jason Azzopardi. 

IS-SUR VINCENT FARRUGIA: Jien qatt ma ltqajt mal-Ministru. 

ONOR. JULIA FARRUGIA PORTELLI: Imma kont taf li se ssir din il-laqgħa? 

IS-SUR VINCENT FARRUGIA: Le, qatt ma kont naf li se ssir il-laqgħa. 

ONOR. JULIA FARRUGIA PORTELLI: Jiġifieri qed tgħidli li l-avukat li jirrappreżentak, l-Avukat Fenech, ma qallekx li se jiltaqa’? 

IS-SUR VINCENT FARRUGIA: Le, ma qallix. 

L-AVUKAT PETER FENECH: Ma kien hemm l-ebda laqgħa li għaliha kont preżenti jien fejn kien hemm il-Ministru. Jekk xi ħadd qal hekk, ġibuh hawnhekk u lest li nieħu ġurament. 

ONOR. ROBERT ABELA: Imma kien hemm laqgħa fejn kien involut il-Ministru. 

L-AVUKAT PETER FENECH: Nikkonferma li jien qatt ma kont preżenti mal-ebda Ministru. 

ONOR. ROBERT ABELA: Dr. Fenech, fil-każ intellgħuk tixhed u kkonfermahielna. Ħadd ma qal li int kont preżenti f’laqgħa mal-Ministru, imma ħaddieħor kien. 

IĊ-CHAIRPERSON: Sur Farrugia, min kienu l-avukati tegħek f’dan il-każ? 

IS-SUR VINCENT FARRUGIA: Ġieli qdieni Dr. Massimo Vella. 

IĊ-CHAIRPERSON: Jiġifieri jekk kien hemm avukat tiegħek f’xi laqgħa dwar dan il-proġett, kien jew Dr. Fenech jew Dr. Vella. 

IS-SUR VINCENT FARRUGIA: Hekk hu. 
ONOR. JULIA FARRUGIA PORTELLI: Jiġifieri inti, Sur Farrugia, qatt ma kont konxju li fuq livell ta’ diskussjoni ntalab l-involviment tal-Ministru biex tittieħed deċiżjoni dwar il-każ li fih għandek interess kummerċjali? 

IS-SUR VINCENT FARRUGIA: Jien kont infurmat li kienu se jiltaqgħu tliet periti... 

L-AVUKAT PETER FENECH: Dik hija xi ħaġa differenti; tista’ tgħidha imma tidħol fi stadju... 

IS-SUR VINCENT FARRUGIA: Jien kont infurmat li kien hemm tliet periti, tnejn min-naħa tal-Gvern u wieħed qabbadtu jien, li kien il-Perit Dr. Edwin Mintoff li kien qed jibni l-proġett. Sirt naf ukoll li dak iż-żmien iċ-ċifra tagħhom kienet €300,000 u kien hemm indħil, ma nafx jekk hux mid-Direttur Ġenerali jew mill-Ministru, biex minflok €300,000 jagħmilha €525,000. Jien kont infurmat li dawn it-tlieta kienu ħadmuha fuq €300,000... 

ONOR. JULIA FARRUGIA PORTELLI: Hija normali li tkun infurmat minn qabel kemm qed jistmawlek l-art? 

IS-SUR VINCENT FARRUGIA: Lili qalli l-avukat, wara. 

ONOR. CLAUDIO GRECH: Fuq punt ta’ kjarifika.  Inti qed tgħid li l-kumitat li ġie appuntat kien ftiehem fuq €300,000? 

IS-SUR VINCENT FARRUGIA: Iva. 

ONOR. CLAUDIO GRECH: Fil-kumitat kien hemm il-perit tiegħek... 

ONOR. ROBERT ABELA: Il-kumitat li tqabbad bi ksur tat-tender, Onor. Grech. Dan il-kumitat kien projbit mit-tender. 

ONOR. CLAUDIO GRECH: ...perit mil-Land Department, u chairperson. Minkejja li l-kumitat kien qed jaqbel fuq €300,000, id-dipartiment jew il-Ministru... 

IS-SUR VINCENT FARRUGIA: Baqa’ jinsisti.  Dan ma smajtux jien għax ma kontx hemm, imma qaluli Dr. Fenech. 

L-AVUKAT PETER FENECH: U hemm riferenza għalih fir-rapport tal-Awditur. 
IĊ-CHAIRPERSON: II-kumitat stabbilixxa l-prezz ta’ €300,000, però l-Ministru baqa’ jinsisti... 

IS-SUR VINCENT FARRUGIA: ...fuq €525,000.  Ma nafx jekk kienx il-Ministru li baqa’ jinsisti. 

IĊ-CHAIRPERSON: Jew id-dipartiment, jiġifieri l-Gvern. Dak li jfettaq. 

ONOR. JULIA FARRUGIA PORTELLI: Min ifettaq? 

IĊ-CHAIRPERSON: Il-Gvern.  Is-Sur Farrugia qal li qabel kien hawn Gvern ifettaq u llum hawn Gvern pro-business. 

ONOR. ROBERT ABELA: Mhux hekk!? Qal li qabel kien hawn it-taħwid. 

ONOR. JULIA FARRUGIA PORTELLI: Tkellem fuq it-taħwid. 

ONOR. ROBERT ABELA: U ma’ dak naqblu. 

IS-SUR VINCENT FARRUGIA: Kien hemm ħafna żbalji. 

ONOR. ROBERT ABELA: U ma’ dak naqblu wkoll. 

IS-SUR VINCENT FARRUGIA: Li ħallast għalihom jien. 

ONOR. ROBERT ABELA: Le, fuq dak ma naqblux; l-iżbalji ħallas għalihom ħaddieħor. 

Konna waqafna fuq il-punt tat-tender. F’mument minnhom inti spjegajtilna li s-soluzzjoni għall-problema li nħolqitlek bis-sentenza tal-qorti kienet li toħroġ tender mid-Dipartiment tal-Artijiet għax-xiri tal-proprjetà. Naqblu? 

IS-SUR VINCENT FARRUGIA: Bgħatt lill-avukati tiegħi biex isibu soluzzjoni amikevoli  għax jien kelli nvoluti l-inkwilini u ridt nagħmilhom f’posthom, xi ħaġa li ma kenitx faċli. 

ONOR. ROBERT ABELA: Inti għedt – ma rridx nidħol wisq fl-aspett politiku però ladarba għedtha inti se nistaqsik dwarha – li qisu kellek antipatija lejn il-Gvern ta’ dakinhar. 

IS-SUR VINCENT FARRUGIA: Iva, u għad għandi sal-lum. Ma niddejjaqx ngħidilhom f’wiċċhom. 

ONOR. ROBERT ABELA: Inti tgħid li kellek antipatija, però... 

ONOR. JULIA FARRUGIA PORTELLI: U minn dejjem kont hekk? Qed nistaqsik għax qiegħda narak tehmeż liċ-Chairman. 

IS-SUR VINCENT FARRUGIA: Jien ġej minn familja Nazzjonalista u kieku ommi tkun taf li vvutajt lill-Partit Laburista ibqa’ ċert li tidhirli, imma minn 20 sena ilu ‘l hawn... 

ONOR. ROBERT ABELA: X’għamilt inti ħadd ma jista’ jgħid. 

IS-SUR VINCENT FARRUGIA: ...jien ma stajtx naħdem mal-Gvern Nazzjonalista għax ħlief ħsara m’għamlulix. 

ONOR. JULIA FARRUGIA PORTELLI:  Ħadt l-art u qed tgħid li għamlulek il-ħsara! 

IS-SUR VINCENT FARRUGIA: Ma ħadt xejn. Serquhieli l-art. X’ħadt l-art! 

ONOR. ROBERT ABELA: Inti qed tgħid li kellek antipatija lejn il-Partit Nazzjonalista, però inċidentalment kont tuża l-avukati li kienu komdi dakinhar mal-Gvern Nazzjonalista. Naqblu? 

IS-SUR VINCENT FARRUGIA: Ma naħsibx li Dr. Massimo Vella huwa komdu mal-Partit Nazzjonalista. 

ONOR. ROBERT ABELA: Le!? Inċidentalment huwa l-avukat ta’ Żaren Vassallo. 

IĊ-CHAIRPERSON: Onor. Abela, inti bħali avukat u naħseb li huwa totalment disservice lill-avukatura li nibdew ngħidu “dak” mar għand l-Avukat Robert Abela għax huwa Robert Abela. Li jkollok lill-MEPA li tmur għand l-Avukat Robert Abela hija xi ħaġa li tista’ ttenni, imma li jkollok a private citizen li jagħżel l-avukat tiegħu u tgħid dawn l-affarjiet, is totally and absolutely not on. 

ONOR. ROBERT ABELA: Għandu kull dritt, kif għandu kull dritt jagħżel l-avukat ta’ Simon Busuttil. 

IĊ-CHAIRPERSON: Onor. Abela, it’s very shallow li tiġi hawnhekk tattakka lis-Sur Farrugia, li qed jiddikjara li ilu supporter tal-Partit Laburista għal dawn l-aħħar 20 sena u qed jgħid ukoll li llum huwa supporter kbir tal-Partit Laburista għax huwa pro-business.  Qiegħed tipprova wkoll tattakka l-integrità tal-Avukat Massimo Vella u tal-Avukat Peter Fenech li m’għandix dubju li t-tnejn għamlu dak li kellhom jagħmlu b’mod professjonali. (Interruzzjonijiet)

ONOR. ROBERT ABELA: U lanqas jien m’għandi dubju.

ONOR. JULIA FARRUGIA PORTELLI: Sadanitant qed jaħdem bl-avukat tal-Partit Nazzjonalista. 

IĊ-CHAIRPERSON: Huwa ħażin li tiġi hawnhekk u tgħid li l-Avukat Massimo Vella huwa l-avukat ta’ Żaren Vassallo u allura s-Sur Farrugia mar għandu għax huwa...  Onor. Abela, it’s very shallow and it is a disservice to the profession you are part of. It is totally unacceptable. 

ONOR. ROBERT ABELA: Jien qed ngħid stat ta’ fatt. Jekk huwiex disservice jew le narah jien mhux inti. M’għandix bżonn lezzjonijiet mingħandek.  Żgur li m’għandix bżonn lezzjonijiet mingħandek. Ħalli niġu għat-tender. It-tender fuq liema proprjetajiet inħarġet? Fuq il-foreshore biss? Fuq il-foreshore u Nru. 83?  Jew fuq it-tnejn li huma? 

IS-SUR VINCENT FARRUGIA: Fuq fejn kien hemm il-binja, li huma Nru. 80 u l-foreshore li kienet diġà mibnija. 

ONOR. ROBERT ABELA: Jiġifieri ma kenitx fuq il-foreshore biss imma kienet testendi wkoll għall-binja li hemm mal-proprjetà li qabel kienet residenza. Iva jew le? 

IS-SUR VINCENT FARRUGIA: Kienet fuq Nru. 83 għax qabel għedt Nru. 80. 

ONOR. ROBERT ABELA: Jiġifieri t-tender kienet testendi għall-foreshore u għar-residenza. Is-soluzzjoni li tinħareġ tender nifhem li kienet aċċettabbli għalik.  Hux hekk? 

IS-SUR  VINCENT FARRUGIA: Ma kienx hemm way oħra li ssolvi din il-problema.

ONOR. ROBERT ABELA: Mela qed nifhem li fil-mument li inti aċċettajt li toħroġ it-tender, irrikonoxxejt li l-proprjetà mhijiex tiegħek. Hekk jew mhux hekk? 

IS-SUR VINCENT FARRUGIA: Kelli noqgħod għas-sentenza tal-qorti. Ma naqbilx magħha imma bilfors kelli noqgħod għaliha. 

ONOR. ROBERT ABELA: Naqblu li fit-tender saru pjanti? 

IS-SUR VINCENT FARRUGIA: Iva. 

ONOR. ROBERT ABELA: Il-pjanti kienu jkopru l-proprjetà Nru. 83, kif ukoll il-parti tal-foreshore, preċiżament dik il-parti li fuqha kont bnejt l-iżvilupp. Iva jew le? 

IS-SUR VINCENT FARRUGIA: Tista’ terġa’ tgħidli?

ONOR. ROBERT ABELA: Mat-tender kien hemm pjanta li kienet tkopri l-proprjetà mertu tat-tender. Din il-pjanta kienet tkopri Nru. 83 Spinola Road u dik il-parti tal-foreshore li fuqha kien hemm mibni l-iżvilupp tiegħek. Iva jew le? 

IS-SUR VINCENT FARRUGIA: It-tnejn.  Fejn kien hemm il-binja lesta. 

ONOR. ROBERT ABELA: Il-prezz ta’ din it-tender kemm kien? 

IS-SUR VINCENT FARRUGIA: Kemm tfajtu jien? 

ONOR. ROBERT ABELA: Le. Il-minimum price tat-tender x’kien? 

IS-SUR VINCENT FARRUGIA: Ma kienx hemm minimum price. 

ONOR. ROBERT ABELA:  Allura l-prezz ta’ €950,000 li dwaru jirrimarka l-Awditur u li rajnih ukoll it-tender, x’kien? 

L-AVUKAT PETER FENECH: Dak ġie wara. 

IS-SUR VINCENT FARRUGIA: It-taħwid. 

ONOR. ROBERT ABELA: Spjegalna. 

IS-SUR VINCENT FARRUGIA: Ħa nispjegalek eżatt. Mela dawn ħarġu tender u jien kont l-uniku wieħed... 

ONOR. ROBERT ABELA: Naturalment. 

IS-SUR VINCENT FARRUGIA: Mhux naturalment! 

ONOR. ROBERT ABELA: Mhux ovvju la kellek żvilupp diġà fuqu! It-tender kien tailor-made għalik. (Interruzzjonijiet) Issuġġerilu, Onor. Grech, ħalli tkomplu... (Interruzzjonijiet) 

ONOR. CLAUDIO GRECH: Kien hemm ir-right of first refusal. 

ONOR. ROBERT ABELA: Fuq il-foreshore ma kienx hemm. 

IĊ-CHAIRPERSON: Dan il-punt tar-right of first refusal diġà ġie diskuss f’dan il-Kumitat fejn ġie determinat li ladarba kellu l-proprjetà adjaċenti kellu r-right of first refusal. Dan il-punt ġie sollevat fl-ewwel seduta ta’ dan il-Kumitat. 

ONOR. CLAUDIO GRECH: Onor. Abela, ir-right of first refusal qiegħed imsemmi fid-dokument. 

IS-SUR VINCENT FARRUGIA: Din kellha faċċata ta’ 3.25 metri kif elenkat fir-rapport tal-Awditur. 

ONOR. ROBERT ABELA: Inti tfajt prezz. Kemm kien dan il-prezz?

IS-SUR VINCENT FARRUGIA:  Jien tfajt prezz... Tinsiex li ftit tas-snin qabel din xtrajtha €63,000 mingħand żewġ tenants. Meta għamilt it-tender tlabt il-parir ta’ Dr.  Edwin Mintoff. 

ONOR. ROBERT ABELA: Kemm kien il-prezz li tfajt?

IS-SUR VINCENT FARRUGIA: Jiena tfajt €192,225. Minkejja li ma kienx hemm minimum price, wara bdew jagħmluh.  L-aqwa li nħallas jien! Dak qalli li lest li jagħtihieli imma rrid nagħtih €950,000. Hemmhekk toħloq lok għall-korruzzjoni għax imbagħad jien nista’ niġi għandek u nitolbok tnaqqasli.  Dawk huma l-iżbalji kbar li saru.

ONOR. ROBERT ABELA: Mela inti offrejt €192,225 u kont l-unika persuna li tfajt l-offerta, imma d-dipartiment qallek li b’inqas minn €950,000 ma jagħtihielekx.

IS-SUR VINCENT FARRUGIA: Hekk qalli. Hawnhekk għandi l-ittra fejn qaluli hekk; jekk trid nista’ nurihielek.

ONOR. ROBERT ABELA: U allura s-sitwazzjoni hemmhekk kienet li kellek sentenza ta’ qorti kontrik li l-Gvern seta’ jesegwiha u joħorġok minn dik il-proprjetà. Jiġifieri l-Gvern qallek li jew tħallas il-prezz li bih kien qed jistma l-proprjetà tiegħu, inkella jesegwixxi s-sentenza tal-qorti. Fil-fatt il-Gvern m’għamilx hekk. Dr. Fenech, ma tistax tissuġġerixxi lix-xhud.

L-AVUKAT PETER FENECH: X’nissuġġerixxi? Għadek lanqas għamilt il-mistoqsija.

ONOR. ROBERT ABELA: Qed tkellem lix-xhud. Ma tistax tkellem lix-xhud. Qiegħed ngħid l-ovvju. Mela l-Gvern m’għamel l-ebda waħda minn dawn it-tnejn, jiġifieri la esegwixxa s-sentenza u lanqas insista li jirċievi l-prezz ta’ €950,000 li skont il-Gvern kien ħaqqha l-proprjetà dakinhar. X’ġara allura fil-frattemp?

IS-SUR VINCENT FARRUGIA: Kien hemm negozjati; sejrin ‘l hemm u sejrin ‘l hawn. Aħna rajna li l-prezz ta’ €950,000 għal proprjetà li ftit snin qabel xtrajna b’€65,000 kien esaġerat.  Bdejna negozjati, ħafna ittri...

ONOR. ROBERT ABELA: Tinsiex li kien hemm il-foreshore. Ma nafx ma’ xiex qed tqabblu l-foreshore għax fil-verità l-foreshore m’għandux prezz. 

IS-SUR VINCENT FARRUGIA: L-ewwelnett, għalija dak mhux foreshore. 

ONOR. ROBERT ABELA: Għall-qorti kien differenti. 

IS-SUR VINCENT FARRUGIA: Il-foreshore kulma fih huwa biss terrazzin u sular wieħed.

ONOR. ROBERT ABELA: Fi Spinola Road quddiem il-baħar.

ONOR. JULIA FARRUGIA PORTELLI: Mela hu foreshore.

IS-SUR VINCENT FARRUGIA: Għalija mhuwiex foreshore, imma nsomma, għidlu li trid. Jien għalija dak m’għandux l-istess valur bħalma għandu disa’ sulari. Kif tara mill-pjanta, hemmhekk tista’ tibni l-ewwel sular u parti żgħira...

ONOR. ROBERT ABELA:  Imma kien kruċjali għall-bqija tal-iżvilupp.

IS-SUR VINCENT FARRUGIA: Kien kruċjali għax kien lest!

ONOR. ROBERT ABELA: Naqblu li biex tinstab soluzzjoni tqabbad bord ta’ tliet periti biex jagħmlu stima. It-tliet periti min kienu? Inti semmejt lil Dr. Edwin Mintoff.
IS-SUR VINCENT FARRUGIA: U t-tnejn l-oħra qabbduhom il-Gvern. Lanqas naf min huma.

ONOR. ROBERT ABELA: Jiġifieri kien hemm tliet periti. Naqblu li ma kienx arbitraġġ taħt iċ-Ċentru Malti tal-Arbitraġġ, imma kienu maħturin bi ftehim bejnek u l-Land Department?

IS-SUR VINCENT FARRUGIA: Ma nifhimx f’dawn l-affarijiet.  Li naf hu li kien arbitraġġ. 

ONOR. ROBERT ABELA: Fil-fatt wieħed minnhom issuġġerejtu inti. 

L-AVUKAT PETER FENECH: Nista’ nikkonfermalek jien li kien arbitraġġ informali.

IĊ-CHAIRPERSON: Dan jirriżulta mir-rapport.

ONOR. ROBERT ABELA:  Naqblu li t-tender kien jgħid li jekk ikun hemm kwestjoni fuq il-valutazzjonijiet, din kellha tiġi riferuta b’mod formali liċ-Ċentru Malti tal-Arbitraġġ?

IS-SUR VINCENT FARRUGIA: Jien ma nidħolx f’dawn l-affarijiet.

ONOR. ROBERT ABELA: Ma tidħolx fihom jew ma tridx titkellem dwarhom? Tiftakar li kien hemm din il-kundizzjoni?
IS-SUR VINCENT FARRUGIA: Jien għandi l-perit u l-avukat tiegħi għal dawn l-affarijiet.

ONOR. ROBERT ABELA: Tiftakar li kien hemm il-kundizzjoni fit-tender li jekk hemm kwestjoni dwar il-valutazzjonijiet, trid tiġi determinata miċ-Ċentru Malti tal-Arbitraġġ?

IS-SUR VINCENT FARRUGIA: Le, ma niftakarhiex.

ONOR. ROBERT ABELA: Fejn ma jaqbillekx ma tiftakarx!  Konvenjenti!

ONOR. JULIA FARRUGIA PORTELLI: Jiġifieri l-avukat qatt ma qalhielek din?

IS-SUR VINCENT FARRUGIA: Le, qatt ma qaluhieli.

IĊ-CHAIRPERSON: X’kien hemm fit-tender jirriżulta fir-rapport tal-Awditur.

ONOR. ROBERT ABELA: X’kienet il-konklużjoni tat-tliet periti maħturin kontra r-regoli tat-tender?

IS-SUR VINCENT FARRUGIA: Skont dak li kien qalli l-avukat li qiegħed ħdejja, għax jien ma kontx hemm, kienu laħqu l-prezz ta’ €300,000. Qalli wkoll li kien ftiehem mad-Director General ta’ qabel li whatever these say, will be final, mentri meta kien hemm id-Director General ta’ wara qallu li jekk ma jagħtihx €525,000 ma jagħmel xejn. Dik hi l-verità, jekk l-avukat tiegħi mhux qed jigdeb.

ONOR. ROBERT ABELA: U inti għalaqt fuq il-prezz ta’ €525,000. 

IS-SUR VINCENT FARRUGIA:  Iva.

ONOR. ROBERT ABELA:	Mela d-dipartiment kien qed jitlob €950,000 u għalaqtu fuq €525,000. Naqblu?

IS-SUR VINCENT FARRUGIA: Għalaqna fuq €525,000 li kellhom jitħallsu f’ħames snin.  Jien ħallast l-ewwel tlieta u tlabt extension ta’ 18-il xahar, però sal-lum għadhom lanqas irrispondewni. Naf li rċevewha...

ONOR. ROBERT ABELA:  Ippermettili ftit. Mr Chairman, dawn il-battuti kollha! Jekk nagħmlu battuta aħna taqbeż tiġri, imbagħad tgħaddi l-battuti inti, imma titfi l-microphone kull darba!

IĊ-CHAIRPERSON: Ħalli nagħmel il-kumment fil-microphone. Is-Sur Farrugia għadu kemm qal li talab li jingħata ż-żmien biex iħallas, ilu 18-il xahar li għamel din it-talba u sal-lum għadu ma rċeviex risposta. Il-kumment li għamilt off microphone għax ma ndunajtx li kien mitfi huwa...

ONOR. JULIA FARRUGIA PORTELLI:  Mr Chairman, konvenjentement għażilt li ma tisimgħux jgħid li rċeva acknowlegment. Sur Farrugia, inti rċevejt acknowledgement jew le?

IS-SUR VINCENT FARRUGIA: Ta’ xiex?

ONOR. JULIA FARRUGIA PORTELLI: Tal-ittri tiegħek.

IS-SUR VINCENT FARRUGIA: Iva.

ONOR. ROBERT ABELA: Jiġifieri ż-żmien biex inti ma tħallasx mal-kuntratt kif jagħmel kull kuntratt, imma tħallas over a period of time, min tahulek?  Gvern Laburista jew Gvern Nazzjonalista? Il-konċessjoni li inti tħallas il-prezz over a period of time, min tahielek?  Ħalli naraw min kien business friendly u mhux business friendly.

IS-SUR VINCENT FARRUGIA: Il-Gvern kien tahieli.

ONOR. ROBERT ABELA: Ta’ liema amministrazzjoni?

IS-SUR VINCENT FARRUGIA: Naħseb li kien Gvern Nazzjonalista.

ONOR. ROBERT ABELA: Mhux hekk! Il-kuntratt sar qabel l-2013. Naqblu?

IS-SUR VINCENT FARRUGIA: Hekk hu.

ONOR. ROBERT ABELA: Din il-fakultà li inti tħallas il-prezz over a period of time, ma nafx hux ħames snin jew iżjed, ingħatat fil-kuntratt.

L-AVUKAT PETER FENECH:  Fi ftehim li kien sar. 

ONOR. ROBERT ABELA:  Fit-tender kien hemm miftiehem li inti stajt tħallas over a period of time? Jew dik kienet kundizzjoni li nnegozjajtha wara t-tender, jiġifieri bejn it-tender u l-kuntratt? 

IS-SUR VINCENT FARRUGIA: Naħseb li wara.

ONOR. ROBERT ABELA: Jiġifieri ma kenitx fit-tender. U dan il-prezz ta’ €525,000 ħallastu kollu llum il-ġurnata? 

IS-SUR VINCENT FARRUGIA: Kien hemm ħames pagamenti xi jsiru, għamilt l-ewwel tlieta u fadal l-aħħar tnejn, inkluż l-interessi.

ONOR. ROBERT ABELA: Għaliex ma sarux l-aħħar tnejn?

IS-SUR VINCENT FARRUGIA: Għax tlabt extension minħabba li x-xogħol għadu kif kien, ma missejtux, għadni  ma biegħejt xejn u ma kellniex fondi...

ONOR. ROBERT ABELA: Jiġifieri l-proprjetà qiegħda għandek illum il-ġurnata?

IS-SUR VINCENT FARRUGIA: Issa qed nipprova nbigħha.

ONOR. CLAYTON BARTOLO: Eighty Two Co. Ltd. għandha iżjed proprjetajiet jew dik biss għandha?

IS-SUR VINCENT FARRUGIA: Kellha post żgħir u neħħejtu.

ONOR. CLAYTON BARTOLO: U meta nbigħ?

IS-SUR VINCENT FARRUGIA: Forsi xi sentejn jew tliet snin ilu.

ONOR. ROBERT ABELA: Qed tgħidilna li llum il-ġurnata dan l-iżvilupp qed toffrih għall-bejgħ. Se nerġa’ indur miegħek l-iżvilupp li ħareġ biex inkun ċert li qed insegwi sew. Jimporta terġa’ tiddeskrivilna ftit l-iżvilupp ħalli nkun qiegħed insegwi miegħek u naraw li qegħdin ngħidu l-istess ħaġa?

L-AVUKAT PETER FENECH: Għandek il-page number please?

ONOR. ROBERT ABELA: Page 34. Mela ħalli nibdew mill-pjan t’isfel u nitilgħu ‘il fuq. At level minus 2 hemm boathouses u car park. Sewwa?

IS-SUR VINCENT FARRUGIA:  Iva.

ONOR. ROBERT ABELA:  Ixhed inti, jekk jogħġbok, ħalli tispjega. 

IS-SUR VINCENT FARRUGIA: Diġà spjegajthomlok, imma nerġa’ nispjegahomlok. Għandek car park, boathouses, public pathway bit-terrace u r-restaurant...

ONOR. ROBERT ABELA: Ir-restaurant jopera llum il-ġurnata?

IS-SUR VINCENT FARRUGIA: Le, magħluq; baqa’ in shell form. Minn dak iż-żmien ‘il hawn ma missejtux.  Level 0 hemm erba’ appartamenti żgħar ħafna ta’ wisa’ ta’ ftit aktar minn tliet metri kull wieħed, imbagħad għandek it-2, it-3, l-4 u l-5... 

IS-SUR JULIA FARRUGIA PORTELLI:  Kull darba qed tgħid li huma żgħar.  La kien daqshekk irrilevanti, ma nafx għaliex saru l-argumenti...

ONOR. ROBERT ABELA: Kemm ħarġu appartamenti b’kollox?

IS-SUR VINCENT FARRUGIA: Hemm il-penthouse...

ONOR. ROBERT ABELA: Ħalliha l-penthouse għalissa. Ħalli nsemmu l-appartamenti l-ewwel.

IS-SUR VINCENT FARRUGIA: Hemm tnejn, tnejn, tnejn, tnejn, erba’ – imma parti minnu kien għat-tenants – u żewġ bedsitters żgħar. 

ONOR. ROBERT ABELA: Jiġifieri 14-il appartament seafront Spinola plus il-penthouse.  Qed nifhem sew?

IS-SUR VINCENT FARRUGIA: Iva.

ONOR. JULIA FARRUGIA PORTELLI: Two bedsitters jiġifieri two bedroom?

IĊ-CHAIRPERSON: Bedsitter xi jfisser eżatt?

IS-SUR VINCENT FARRUGIA: Jiġifieri jkun jikkonsisti f’kamra żgħira.

IĊ-CHAIRPERSON: Jiġifieri meta ngħidu “appartament” qegħdin nitkellmu dwar kamra. Kemm hemm minn dawk l-appartamenti li jikkonsistu f’kamra?

IS-SUR VINCENT FARRUGIA: Tnejn.

IĊ-CHAIRPERSON: Imbagħad l-oħrajn?

IS-SUR VINCENT FARRUGIA: Il-wisa’ li għandek divison by 2 u fond żgħir.

ONOR. JULIA FARRUGIA PORTELLI: Jiġifieri studio apartment? One bedroom? Two bedroom? Kemm?

IS-SUR VINCENT FARRUGIA: Le, m’hemmx bedrooms, kamra waħda tagħmel kollox fiha.

ONOR. JULIA FARRUGIA PORTELLI: Bħal bachelor’s pad.

ONOR. ROBERT ABELA: Il-penthouse kemm qed toffriha għall-bejgħ?

IS-SUR VINCENT FARRUGIA: S’issa ma begħthiex.

ONOR. ROBERT ABELA: Qed nistaqsik kemm qed titlob tagħha.

IS-SUR VINCENT FARRUGIA: Jien qed nitlob, imma ħadd mhu qed...

ONOR. ROBERT ABELA: Qed nistaqsik kemm qed titlob. Tidher li ma tridx tgħid! Għidilna kemm qed titlob tal-penthouse, jekk jogħġbok. 

IS-SUR VINCENT FARRUGIA: Għadha mhijiex finished.

ONOR. ROBERT ABELA: Kemm qed titlob?

ONOR. CLAYTON BARTOLO:  Sewwa, għadha mhijiex finished, imma kemm qed titlob tagħha?

ONOR. ROBERT ABELA:  Tinsiex li qiegħed bil-ġurament.

IS-SUR VINCENT FARRUGIA: Naħseb kif inhi tiswa €1.6 miljun waħedha in shell form.

ONOR. ROBERT ABELA: Dan in-naqra żvilupp! Penthouse waħedha €1.6 miljun! U fil-verità kemm qed titlob tagħha? Qed titlob iktar minn €1.6 miljun? Kemm qed titlob?

IS-SUR VINCENT FARRUGIA: Meta ġibt valuation kienu qaluli li l-penthouse tiswa €1.6 miljun. 

ONOR. ROBERT ABELA: Issa se nimxu mill-penthouse ‘l isfel. Tal-appartamenti at level 8 kemm qed titlob?

IS-SUR VINCENT FARRUGIA: Level 8 liema hu?

ONOR. ROBERT ABELA: Ta’ taħt il-penthouse. Fil-fatt ma jiġix level 8 għax inti bdejt minn minus 2. Ta’ taħt il-penthouse jiġi level 5. F’level 5 kemm ħarġu appartamenti? 

L-AVUKAT PETER FENECH: Nistgħu nimxu wieħed wieħed għax in-numru mhux qed jidher hawnhekk?

ONOR. ROBERT ABELA: Ħalli nibda mill-penthouse. Il-penthouse stabbilixxejna li waħedha hija stmata €1.6 miljun. 

IS-SUR VINCENT FARRUGIA: Il-pjanta kienet inbidlet. “Din” ġiet għolja iżjed u hemm filati għoljin. Meta kien double height kont qed nitlob madwar €1.45 miljun. Imma s’issa ħadd m’għadu...

ONOR. ROBERT ABELA: Imma qed titlob €1.45 miljun ta’ kull appartament.

IS-SUR VINCENT FARRUGIA: Le, dan huwa doppju.

ONOR. ROBERT ABELA: Għandek raġun għax inti għedt li kien hemm modifika fil-pjanti.  Mela tal-appartament mibni at the fifth level qed titlob €1.45 miljun. Issa se ninżel għal-level 4. X’inhu l-iżvilupp li hemm illum f’level 4 u kemm qed titlob għalih?

IS-SUR VINCENT FARRUGIA: Level 4 għadu in shell form. 

ONOR. ROBERT ABELA: Imma x’qed titlob tiegħu?

IS-SUR VINCENT FARRUGIA: Jien ili nitlob, imma s’issa...

ONOR ROBERT ABELA:  Imma jien x’qed titlob tiegħu qed nistaqsik.

IS-SUR VINCENT FARRUGIA: Issa jien naf!?

ONOR. ROBERT ABELA: X’qed titlob, inti taf.  Jien żgur ma nafx! Naf li qed tħossok skomdu tgħid, imma trid tgħidilna.

IS-SUR VINCENT FARRUGIA: Jien li qed nitlob s’issa, imma għadni ma wasaltx 100%...

ONOR. ROBERT ABELA: Xi tlabt s’issa?

IS-SUR VINCENT FARRUGIA: Jien qed nitlob li kull sular inġib xi ħaġa żgħira aktar minn €1 miljun.

ONOR. ROBERT ABELA: Xi ħaġa żgħira x’inhi għalik? Għax għalina €1.45 miljun mhijiex xi ħaġa żgħira!

IS-SUR VINCENT FARRUGIA: Jiena qed ngħid li l-binja kollha tmur għal bejn €9 miljun u €10 miljun.

ONOR. ROBERT ABELA: Jiġifieri qed tikkalkula li se tiġbor bejn €9 miljun u €10 miljun tal-binja kollha.

IS-SUR VINCENT FARRUGIA: Iva, hekk naħseb jien.

ONOR. CLAYTON BARTOLO:  U għedt li spiċċajt il-vittma!

IS-SUR VINCENT FARRUGIA: Iva, spiċċajt il-vittma għax dik kienet xi ħaġa tiegħi u ħaduhieli. 

ONOR. ROBERT ABELA: U mhux hekk! Min se jdaħħalhom id-€9 jew €10 miljuni?  Jien?  Int? Il-poplu Malti? Int, se ddaħħalhom.  Hux hekk?

IS-SUR VINCENT FARRUGIA: Ħalli ngħidlek il-poplu Malti...

ONOR. ROBERT ABELA: Tiswa li jkollok antipatija lejn il-Gvern Nazzjonalista!

IS-SUR VINCENT FARRUGIA: Il-poplu Malti kien idaħħal inqas minn €1 ċens...

ONOR. ROBERT ABELA: U minflok daħħal €35.

IS-SUR VINCENT FARRUGIA: Mela l-bqija tal-€35 se tagħtuhom lili?

ONOR. ROBERT ABELA: Le.

IS-SUR VINCENT FARRUGIA: Min se jeħodhom?

ONOR. ROBERT ABELA: Inti għadek lanqas ħallasthom, jiġifieri lanqas nistgħu ngħidu.

IS-SUR VINCENT FARRUGIA: Ħalli nagħmilha ċara. Dak il-post, li fih 68 square metres, mhux sitt tomni, u l-foreshore li jista’ jinbena, lili se jiswini €700,000 u appartament imħallas lil xi ħadd sakemm tmut.

ONOR. CLAYTON BARTOLO: Ħalli nara jekk iniex qed nifhmek sewwa. Jiġifieri għal xi ħaġa li tagħha inti se ddaħħal €10 miljun ippretendejt li tħallas inqas minn dak li għadek kemm għedt li ħallast?

IS-SUR VINCENT FARRUGIA: Isma’ ftit...

ONOR. CLAYTON BARTOLO:  Iva jew le?

IS-SUR VINCENT FARRUGIA:  Il-media trid tagħmilha ċara...

ONOR. CLAYTON BARTOLO:  Mhijiex kwestjoni ta’ media din.

IS-SUR VINCENT FARRUGIA: ...għax dan iġibuh qisni jien ħadt il-blokk kollu b’xejn, mentri li ħadt huwa 68 square metres.

ONOR. ROBERT ABELA: Li mingħajrhom, dawk id-€9 jew €10 miljuni ma kenux ikunu possibbli.

IS-SUR VINCENT FARRUGIA: Forsi kont inġib....

ONOR. ROBERT ABELA: Ma kien ikollok xejn, kien ikollok żvilupp imwaqqa’.
ONOR. JULIA FARRUGIA PORTELLI: Kont se tgħid li forsi kont iġġib... X’kont iġġib?

ONOR. ROBERT ABELA: Kien ikollok żvilupp imwaqqa’ u  mingħajr dik il-biċċa tat-68 metri kwadi ma kien ikollok xejn mid-€9 jew €10 miljuni. 

IS-SUR VINCENT FARRUGIA: Mhux ma kien ikolli xejn, kien ikolli kwart nieqes.

ONOR. ROBERT ABELA: Mela mhux kwart nieqes kien ikollok! Anke jekk kien ikollok kwart nieqes, kien ikollok €2.5 miljun neqsin li jġibek preċiżament mal-istima tal-Awditur Ġenerali, jiġifieri €2.4 miljun. 

IĊ-CHAIRPERSON: Hawn iżjed mistoqsijiet?

ONOR. JULIA FARRUGIA PORTELLI: Sur Farrugia, irrid nerġa’ nagħmillek mistoqsija għax l-ewwel ma kontx konvinta bil-mod kif weġibtha. Inti għedtilna, taħt ġurament, li ma kontx konxju li saru laqgħat mal-Ministru ta’ dak iż-żmien, l-Onor. Jason Azzopardi. Qed nifhmek sew li inti qed tgħidli li l-avukat tiegħek imkien ma qallek li hemm...

IS-SUR VINCENT FARRUGIA: Imkien ma qalli u...

ONOR. JULIA FARRUGIA: Inti qatt għamilt pressjoni fuq in-nies tad-Dipartiment tal-Artijiet? Għax xhieda oħra qalu taħt ġurament li kemm-il darba saret pressjoni...

IS-SUR VINCENT FARRUGIA: Hemm il-korrispondenza... Il-pressjoni saret biex mit-€300,000 li kienu qabblu dwaru l-arbitraġġ, saret €525,000. Dik hi l-verità! Dik hi l-pressjoni li kien hemm, u jekk triduh jixhed, jista’ jixhed.  

ONOR. JULIA FARRUGIA PORTELLI: U teskludi li qatt għamilt telefonati lil xi Membri tal-Gvern ta’ dak iż-żmien?

IS-SUR VINCENT FARRUGIA: Neskludi.

ONOR. JULIA FARRUGIA PORTELLI: Jew l-avukat tiegħek. (Interruzzjonijiet) Għax l-avukat tiegħek suppost ikun in kuntatt miegħek.

IS-SUR VINCENT FARRUGIA: Jiena ma tantx inħobb indaħħal politika.

L-AVUKAT PETER FENECH: Tellgħu lili nixhed.

ONOR. JULIA FARRUGIA PORTELLI: Jiġifieri l-avukat tiegħek qatt ma qallek li għamel kuntatt...? 

IĊ-CHAIRPERSON:  Onor. Farrugia Portelli,...

ONOR. JULIA FARRUGIA PORTELLI:  Sur President, jien għandi aktar mistoqsijiet. Jekk sarlek il-ħin tista’ toħroġ.

IĊ-CHAIRPERSON: Qed nipprova nkun ġust max-xhud. Ix-xhud jista’ jwieġeb dwar x’għamel hu.

ONOR. JULIA FARRUGIA PORTELLI: Jien qed nistaqsi lis-Sur Farrugia jekk l-avukat tiegħu tahx aġġornamenti dwar il-kuntatti li għamel. Sur Farrugia, qed nagħmillek mistoqsija.

IS-SUR VINCENT FARRUGIA: Naħseb li rrispondejtek. 

ONOR. JULIA FARRUGIA PORTELLI: Jien staqsejtek Jekk j-avukat tiegħek qattx tak update tal-kuntatti li għamel. Jiġifieri inti ħallast avukat għalxejn?  Ma jagħtikx update?

IS-SUR VINCENT FARRUGIA: Lanqas biss ħallastu. Lanqas ħadli sold.

L-AVUKAT PETER FENECH: Għidlu jagħtini ġurament issa.

IS-SUR VINCENT FARRUGIA: Nieħu ġurament li qatt ma ħadli sold u llum sirt naf kemm ħadem. Illum irrealizzajt...

ONOR. JULIA FARRUGIA PORTELLI: Jiġifieri mhux int għażiltu l-avukat?

IS-SUR VINCENT FARRUGIA: Jien għażiltu, imma lanqas żammli sold. Qiegħed taħt ġurament, naf x’jien ngħid.

ONOR. JULIA FARRUGIA PORTELLI: U dan huwa normali jiġifieri!

IS-SUR VINCENT FARRUGIA: L-avukat qatt ma żammli sold. 

ONOR. JULIA FARRUGIA PORTELLI: Imma dan huwa rrilevanti. Jiena staqsejtek jekk kienx tak aġġornamenti tal-ħidma li kien qed jagħmel.

IS-SUR VINCENT FARRUGIA: Qatt ma naf li ltaqa’ ma’ ministru.

ONOR. JULIA FARRUGIA PORTELLI: Jiġifieri qatt m’għamel telefonati? Qatt ma kien jagħtik update?

IS-SUR VINCENT FARRUGIA: Forsi għandu xi waħda! Se noqgħod nindaħallu lil min iċempel!? 

ONOR. ROBERT ABELA: Inti ħallejt f’idejn l-avukati.

IS-SUR VINCENT FARRUGIA: Ħallejt f’idejn l-avukati u f’idejn il-perit.

ONOR. JULIA FARRUGIA PORTELLI: U naqblu li dak iż-żmien Dr. Fenech kien ukoll l-avukat tal-Partit Nazzjonalista. 

L-AVUKAT PETER FENECH:  Dak iż-żmien ma kontx.

IS-SUR VINCENT FARRUGIA:  Dak affarih. Jien lil Dr. Fenech nafu through din l-insurance u b’hekk għeni ftit.

ONOR. JULIA FARRUGIA PORTELLI:  Qabel ma kontx lanqas?

L-AVUKAT PETER FENECH:  Dak iż-żmien ma kontx.

IĊ-CHAIRPERSON: Iktar mistoqsijiet?  L-Onor. Claudio Grech.

ONOR. CLAUDIO GRECH: Sur Farrugia, meta kont qed tixhed, marbut ukoll mal-mistoqsijiet li għadha kemm għamlitlek l-Onor. Farrugia Portelli, għedt li ma kellekx grazzja mal-Ministru ta’ dak iż-żmien, l-Onor. Jason Azzopardi. F’xi istanza, l-Onor. Jason Azzopardi meta kien Ministru lilek għamillek xi favur f’dan il-proċess? Kont itrattat b’xi forma ta’ preferenza min-naħa tiegħu f’dan il-proċess?

IS-SUR VINCENT FARRUGIA: Lili għarraqni mhux għamilli favuri għax anke l-inkwilini jgħidu li kellhom xi ħaġa u ħaduhielhom.  Din baqgħet b’qasma ta’ qalb u baqgħet tehwden fuqha qisni sraqtha jien; fil-fatt jien ma kelli obbligu nagħtiha xejn. U dawn is-€700,000 li ħallast ħaduhom minn uliedi għax ma kellniex naslu s’hemm fuq €1 ċens f’kuntratt li ilu ġej mill-1975, wara erba’ nutara tal-affari tagħhom, fosthom in-Nutar Bisazza...

ONOR. ROBERT ABELA: Imma l-qorti ma qablitx ma’ dan l-argument kollu. Mela l-qorti u l-istituzzjonijiet fejn irridu nirrispettawhom? 

IS-SUR VINCENT FARRUGIA: Le, jien nirrispettahom.
 
ONOR. ROBERT ABELA: Għarrqek ukoll l-Onor. Jason Azzopardi!  Għarraq, imma lill-poplu Malti!  Inti qed titlob €10 miljun u dak li hu dovut lill-Gvern għadek lanqas ħallastu!

IS-SUR VINCENT FARRUGIA: Kumbinazzjoni llum il-Land Department ċempluli u staqsewni meta se nħallashom u għedtilhom li jekk Alla jrid sal-aħħar tas-sena naqtagħlhom kollox.

ONOR. ROBERT ABELA: Tajjeb. Mela bħal Adrian Delia!  Kollox fl-aħħar tas-sena!

IĊ-CHAIRPERSON:  Ma rridx aktar kummenti bħal dawn.

ONOR. ROBERT ABELA: Mr Chairman, jekk tagħmel kummenti inti, nagħmel kummenti jien ukoll.

ONOR. JULIA FARRUGIA PORTELLI: Sur Farrugia, ma tħossokx inqast lill-poplu Malti?  Jiġifieri kellek din id-deal u xorta ma żammejtx...

IS-SUR VINCENT FARRUGIA: Naħseb il-poplu Malti u l-Amministrazzjoni Nazzjonalista naqset lejja.

ONOR. JULIA FARRUGIA PORTELLI:  Inti kellek kuntratt u m’onorajtux.

IS-SUR VINCENT FARRUGIA: X’ma onorajtx jien?

ONOR. JULIA FARRUGIA PORTELLI: Ma ħallastx il-pagamenti li kellek tħallas.

IS-SUR VINCENT FARRUGIA: Imma ktibt ittra. Ktibt ittra u għadhom lanqas irrispondewni.

ONOR. JULIA FARRUGIA PORTELLI: Imma ħallast?

IS-SUR VINCENT FARRUGIA: Minn ħames pagamenti ħallast tlieta.

ONOR. CLAYTON BARTOLO: X’inhi r-raġuni li ma tħallsux it-tnejn l-oħra?

IS-SUR VINCENT FARRUGIA: Għax il-post baqa’ kif inhu, bejgħ ma sar xejn...

ONOR. CLAYTON BARTOLO: Imma l-ħlas tal-prezz mhuwiex marbut mal-bejgħ. 

IS-SUR VINCENT FARRUGIA: Imma jiena tlabt extension.

ONOR. CLAYTON BARTOLO: Jiġifieri inti kellek kumpaniji ta’ construction, turnkey, furniture, insurance, bus shelters u textile industry – u semmejna diversi high brands – and yet il-Gvern baqa’ ma ġabarx il-flus tiegħu, meta din il-kumpanija għamlet ukoll bejgħ ta’ proprjetà għax għedtilna li kien hemm xi kamra li  nbiegħet. Meta nbiegħet din? 

IS-SUR VINCENT FARRUGIA: Xi sentejn jew tliet snin ilu.

ONOR. CLAYTON BARTOLO: Kemm inbiegħet?

IS-SUR VINCENT FARRUGIA: Mhux kamra kienet imma post ikbar minn dan li qegħdin ngħidu u biċċa oħra.

ONOR. CLAYTON BARTOLO: U kemm inbiegħet?

IS-SUR VINCENT FARRUGIA: Jekk m’iniex sejjer żball kienet marret madwar €700,000.

ONOR. CLAYTON BARTOLO: Qegħdin nitkellmu dwar mijiet ta’ eluf jew miljuni ta’ ewro and yet il-Gvern baqa’....

IS-SUR VINCENT FARRUGIA: Jien, għal din il-biċċa biss, ħallast iktar minn €700,000. 

ONOR. CLAYTON BARTOLO: And yet il-Gvern għadu ma rċeviex... Jiġifieri qegħdin ngħidu nbiegħet proprjetà għal €700,000...

IS-SUR VINCENT FARRUGIA: Il-Gvern minn ħames pagamenti rċieva tlieta u tlabt extension biex inkun nista’ nħallas il-kumplament.  Sadanittant, skont klawsola li hemm fil-kuntratt, jien qed inħallas l-interessi. 

ONOR. CLAYTON BARTOLO: Nispera li jitħallsu kollha.

ONOR. ROBERT ABELA: X’ħallast lill-privat lilna ma jikkonċernaniex hawnhekk, aħna jinteressana x’ħallast lill-Gvern. Aħna fuq l-art tal-Gvern jinteressana.

IS-SUR VINCENT FARRUGIA: Se nħallas lill-Gvern aktar minn €600,000. 

ONOR. ROBERT ABELA: Le, int se tħallas €525,000.

IS-SUR VINCENT FARRUGIA: Minbarra l-interessi.

ONOR. ROBERT ABELA: Imma l-imgħaxijiet tħallashom għax ħallast tard.  Dik problema tiegħek.  Hija concession favurik.

IS-SUR VINCENT FARRUGIA: Le, minħabba li l-€525,000 kellhom jitħallsu f’ħames snin, kien hemm l-interessi.

ONOR. ROBERT ABELA: Imma dik kienet għażla tiegħek.

IS-SUR VINCENT FARRUGIA: Imma dak kien il-ftehim.

ONOR. ROBERT ABELA: Le, kienet talba u għażla tiegħek li l-Gvern akkomodak fiha. Il-Gvern ma qallekx biex tħallsu bl-installments.

ONOR. JULIA FARRUGIA PORTELLI: Sur Farrugia, m’għandna xejn personali, imma finalment irridu nistabbilixxu...

IĊ-CHAIRPERSON: Ma jidhirx li hawn aktar domandi għalhekk nirringrazzjawk, Sur Farrugia. 

IS-SUR VINCENT FARRUGIA: Għalkemm ma naqbilx ħafna magħkom, nirringrazzjakom.
[bookmark: _GoBack]IĊ-CHAIRPERSON: Illum ma’ ħadd ma qbilt, jiġifieri a bit of falling between two stools.

Onor. Abela, x’inhi r-raġuni li qegħdin inġibu xhud wieħed, meta ftehemna li nġibu tnejn?

ONOR. JULIA FARRUGIA PORTELLI: Għax għandna seduta parlamentari, li bdiet ftit tal-ħin ilu, u jien, biss biss għandi liġi li se tibda kwarta oħra.
IĊ-CHAIRPERSON: Imma d-darba l-oħra ftehemna li se nġibu żewġ xhieda. Jekk se ntellgħu xhud wieħed nistgħu niltaqgħu fis-6:00 p.m. mhux fl-4:30 p.m. 

ONOR. ROBERT ABELA: Jista’ jkollok ħames xhieda li b’kollox jieħdu kwarta u jkollok wieħed li jieħu sagħtejn. Fil-fatt ix-xhud tal-lum ħa ftit inqas minn sagħtejn.

IĊ-CHAIRPERSON: Mela fil-każ niltaqgħu bħal-lum ġimgħa fl-4:30 p.m. u jindika x-xhud jew xhieda l-Onor. Robert Abela.

Il-Kumitat huwa aġġornat għal nhar it-Tlieta, 21 ta’ Novembru, 2017 fl-4:30 p.m.

Fis-6:05 p.m. il-Kumitat aġġorna. 

